
                                            ÖN SÖZ  

 
Vətəndaşlıq və professionallıq nümunəsi 

Müstəqillik dövrü Azərbaycan ədəbi-ictimai fikrinin 

tanınmış nümayəndələrindən biri olan Rəşad Məcid 

çoxcəhətli yaradıcılıq fəaliyyətinə malikdir. Bədii 

yaradıcılığın şeir və nəsr istiqamətlərində qələmini 

uğurla sınaqdan çıxaran Rəşad Məcid müasir 

publisistikanın da aparıcı simalarından biri kimi qəbul 

olunur. Fəaliyyət göstərdiyi təşkilati işlərdə və məşğul 
olduğu yaradıcılıq sahələrinin hər birində Rəşad Məcid 

əsl peşəkarlıq nümayiş etdirir. 

Azərbaycan Dövlət Universitetinin jurnalistika fakültəsinin 
tələbəsi olduğu illərdə "Elm və həyat" jurnalında korrektor 
kimi işə başlayan Rəşad Məcidin bütün həyatı ədəbiyyat və 

mətbuatla bağlı olmuşdur. Azərbaycan Yazıçılar Birliyinin 
Beynəlxalq Əlaqələr və Bədii Tərcümə Mərkəzində, "Ədalət" 
qəzetində, "Azərmətbuatyayımı" İstehsalat Birliyində keçdiyi 
yol onun üçün ədəbiyyat və mətbuat dünyasında 
genişmiqyaslı fəaliyyət üçün hazırlıq mərhələsi olmuşdur. 
Rəşad Məcidin 1992-ci ildə təsis etdiyi "525-ci qəzet" qısa 
müddətdə Azərbaycan mətbuatının ən aparıcı 
nümunələrindən biri səviyyəsinə çatdırılmışdır. Baş redaktor 
kimi "525-ci qəzet"in timsalında çoxprofilli müstəqil mətbuat 
orqanı yaradıb, onu uzun illər ərzində Azərbaycan 
cəmiyyətinin bütün təbəqələrinin mütaliə etdiyi və xitabət 
kürsüsünə çevirdiyi mükəmməl bir qəzet səviyyəsinə 
qaldırması Rəşad Məcidin ölkə mətbuatının inkişaf 
etdirilməsi sahəsində mühüm xidmətidir. Rəşad Məcid 2004-
cü ildən Azərbaycan Yazıçılar Birliyinin katibi, 2021-ci ildən 
isə Yazıçılar Birliyi Sədrinin müavini olaraq da ölkəmizdə 
yeni ədəbi nəsillərin formalaşdırılmasına, ədəbiyyatımızın 
azərbaycançılıq ruhunda inkişaf etdirilməsi işinə bacarıqla 
xidmət etməkdədir. Hazırda Rəşad Məcid Azərbaycan 
Mətbuat Şurasının sədri kimi məsuliyyətli bir sahədə yeni 
islahatlar həyata keçirir, mətbuat işinin inkişaf etdirilməsi 
yollarında var qüvvəsi ilə çalışmaqdadır. 

Müstəqillik dövrü Azərbaycan ədəbiyyatının tanınmış 
nümayəndələrindən biri olan Rəşad Məcidin şeir yaradıcılığı 
dərin lirizmlə epik notların üzvi əlaqəsi əsasında yaranan 
əhəmiyyətli sənət hadisəsidir. Rəşad Məcidin 23 il əvvəl, 
1993-cü ildə nəşr edilən ilk şeirlər toplusu olan "Hələ ki vaxt 
var" kitabındakı şeirlərində dərin bir lirizm müşahidə 
olunurdu. Bu şeirlər "vaxt var ikən şeir də yazım" - 

məntiqindən deyil, yazmaya bilməmək zərurətindən meydana 
çıxmış xalis lirika nümunələridir. "Hələ ki vaxt var" şeirlər 
kitabına yazdığı "On il əvvəlin toplusu" adlı müqəddimədə 
etiraf etməli olduğu kimi, artıq səksəninci illərdə, yəni 18-21 
yaşlarında özünü, gələcək həyatını şeirdən, ədəbiyyatdan 
uzaqda düşünməyin mümkünsüzlüyünü dərindən hiss 
etmişdir. "Hələ ki vaxt var" kitabından görünür ki, Rəşad 
Məcid üçün şeir "bir dolu ürəyin püskürmə çağı"dır, "dikəlib 
asfaltı deşən bənövşə"dir, "sinədə boğmaq mümkün olmayan 
bir qəfil hönkürtü" kimi təbii proseslərin nəticəsində 
yaranmış bədii düşüncənin ifadəsidir. Rəşad Məcidin lirikası 
içərisində olduğu cəmiyyətlə və doğma təbiətlə birgə nəfəs 
alan bir qəlbin həyata şairanə şəkildə vurğunluğudur. Onun 
şeirlərində dünya da, Vətən də, ictimai motivlər də, milli 
duyğular da, sevgi də, təbiət də, tale də özünün təbii 
şeiriyyətini təqdim edir. 

Rəşad Məcidin şeirləri təpədən-dırnağa qədər həyat və insan 
haqqında lirik düşüncələrdən yoğrulmuş daxili poetik 
monoloqdur. Bu şeirlər dünyadan, həyatdan və insandan 
danışan işıqlı və obrazlı düşüncələrdən yoğrulmuşdur. Bu 
mənada, Rəşad Məcidin lirikası müasir Azərbaycan şeirinin 
inkişafında fərqli hadisədir. Rəşad Məcid şeirlərində bütün 
hallarda, o cümlədən, lirik duyğularını ictimailəşdirəndə də 
obrazlı düşüncənin təbiiliyini və səmimiyyətini, lirizmi 
qoruyub saxlayır. Ona görədir ki, Rəşad Məcidin lirik 
qəhrəmanı da həmin işığın, milli-mənəvi varlığın real və təbii 
bir daşıyıcısıdır. Yol qırağında əlində çomağı ilə yurda keşik 
çəkən balaca çoban haqqındakı obrazlı düşüncələrinin ifadəsi 
və mövzunun ictimai mahiyyətinin orijinal poetik təqdimi ilə  

yalnız Rəşad Məcidə məxsus olan şeirin təbii doğuluşu baş 
vermişdir: 

Tərpənən qanımız, qeyrətimizdir, 

Balaca boyuyla heyrətimizdir. 

Mürgüsü dağılan millətimizdir, 

Orda - keşik çəkir yol qırağında, 

Yurda keşik çəkir yol qırağında. 

Rəşad Məcidin şeirlərində təkcə təbiətin deyil, milli-mənəvi 
dünyamızın daxili mahiyyəti, işıqları bütün təbiiliyi ilə 
sayrışır. Bu, Azərbaycan ədəbiyyatında zaman-zaman 
"Bakının sayrışan işıqlarından", "közərən ocaqlar"dan, 
yollara çıxan "işıq qatarlarından" sonra yaranmış yeni bir işıq 

dalğasının bədii ifadəsidir. Nüsrət Kəsəmənli, Ramiz Rövşən, 
Vaqif Bayatlı, Vaqif Bəhmənli, Rüstəm Behrudi, Elman 
Həbib və başqaları həmin yeni şeir axınına hərəsi bir hadisə 
olaraq gəlmişlər. Rəşad Məcidin şeirləri bu böyük dalğanın 
içərisində özünəməxsus bir poetik hadisədir. Rəşad Məcidin 
şeirləri - işıqlı düşüncələrin şeiriyyətidir. Onun şeirləri 
Günəş, işıq, Ay işığı, ümid, ulduz, ocaq, pərvanə, şəfəq, şam, 
nur, od, alov, köz, kibrit, çiçək, təndir və sair kimi işıqlı 
ifadələrin cazibəsi üstündə qurulmuşdur. Bu şeirlər dəmirçi 
kürəsi, qızmar günəşin altındakı torpaq kimi istidir. "Gül-
çiçəklər yaraşıqdı, lalələr xaldı eləcə", "Od-alov sazını basıb 
döşünə, Kərəm qisasını aldı Ədalət", "Bir alovdu yana-yana, 
Axdı cana, keçdi qana. Kül eləyib dağı-daşı Selləndi Yanıq 
Kərəmi", "Gün işığı", "Dərədə çən, düzdə günəş", "Bir 
işıqdan keçdim, anam, Gözlərimi dörd elədi. Ürəyimi ipək 
kimi, Sözlərimi sərt elədi" misralarında işıq əsas mənanın 
mühüm daşıyıcısıdır. "Çiyələk qadın" kitabının adındakı 
"Çiyələk" ifadəsində insan hərarətinin və nikbinliyinin 
mahiyyəti nəzərə çatdırılmışdır. 

Orijinal bədii yanaşmaların poetik təzahürləri olan Rəşad 
Məcid şeirinin qayəsində "Arazlaşan, Kürləşən Vətənin" 
bütövlüyü və qüdrəti, "At belində, döşündə saz, əlində qılınc" 
nər oğulların daim ayıq-sayıq ölkənin keşiyini çəkməsinin 
müqəddəsliyi, obanın, elin tarixi yaddaşı olan Cıdır düzünün 
timsalında torpağımızın bölünməzliyinin qorunması ideyaları 
müsəlləh əsgər qüruru ilə dayanır. Rəşad Məcidin 
vətənpərvərlik mövzusunda yazdığı şeirlər şair-vətəndaş 
mövqeyinin poetik ifadəsidir. O, ana Vətənlə özü arasında da, 
xalqı və ölkəsi müstəvisində də geniş mənada bütövlüyün 

tərənnümçüsüdür. Böyük ideallara həsr olunmuş Vətən 
şeirlərində həm də yüksək şeiriyyət, böyük bədiilik vardır. 

...Dərəsi, torpağı, düzü, dağıyla, 

Köksümə, qəlbimə yerləşən Vətən. 

Nə vaxtdır bölünən bölünməzliyi, 

Bir namərd baxışlı göz deşən Vətən. 

  

...Dikələn qayası, ucalan dağı, 

Əyilməz bürcüdür yanan çırağı. 

Yayılıb Kür boyu, Araz qırağı 

Arazlaşan Vətən, Kürləşən Vətən. 

Beləliklə, hələ XX əsrin səksəninci illərində Rəşad Məcidin 
öz poetik üslubu, öz şeiri formalaşmışdır. Rəşad Məcidin 
şeirlərində obrazlı işıqlı düşüncələr, həyata lirik-romantik və 
gerçəkçi baxış həm də epik təhkiyə ahəngində ifadə olunur. 
Bu, şeirlərin bir çoxunda zahirən görünməsə də, hiss 
olunacaq səviyyədə müəyyən süjet əlamətləri də müşahidə 
olunur. Bunlar aşkar nəzərə çarpan süjetli lirika nümunələri 
deyildir. Bu şeirlərdə dialoq da yoxdur. Rəşad Məcid 
şeirlərində dərin, zərif duyğularını, həyata və insana 
baxışlarını tərənnüm etmir, elə bil nağıl kimi danışır. Bu 

şeirlərin əksəriyyətinin mahiyyətində lirik-romantik düşüncə, 
təqdimatında isə epik təhkiyə diqqəti cəlb edir. 

Qan yaddaşım od ələyib duyğularıma, 

Əfsanələr cavab tapıb sorğularıma. 

Bir igid də tez-tez girir yuxularıma 

At belində, döşündə saz, əlində qılınc. 

Rəşad Məcidin "Roman" adlandırdığı poeziya serialı onun 
yaradıcılığında şeiriyyətlə epik əlamətlərin sintezinin inkişafı 
və ümumiləşmiş bədii ifadəsidir. Onun liro-epik şeirləri 
"Roman"a keçid üçün körpü funksiyası daşıyır. Əlbəttə, 
Rəşad Məcid bu əsərini şərti olaraq "Roman" adlandırmışdır. 
Bu, çılğın məhəbbətlə sevən, qarşı tərəfdən anlaşılmazlıq və 
tərəddüdlər hiss edən, tamam cavab ala bilməyən, sevdası 
nakam sonluqla bitən bir gəncin düşüncələrinin poetik 
təqdimatından ibarət olan tale romanıdır. "Roman" ifadəsi 
əsərin janrını deyil, ilk növbədə adını, sonra isə mahiyyətini 
bildirir. Çünki roman janrına məxsus çoxplanlılıq, obrazların 
zənginliyi, hətta geniş həcm bu əsərdə nəzərdə tutulmayıb. 

Rəşad Məcidin "Roman" adlandırdığı əsər janr baxımından 
liro-epik poemadır. Əsər lirik şeirlərlə və epik təhkiyə ilə 
ifadə olunan hadisələrin nəzərəçarpacaq süjet əsasında 
poetikləşdirilməsi üzərində qurulmuşdur. İki gəncin sevgi 
macəralarının ayrı-ayrı məqamlarını əks etdirən bu əsərdə 
şeirdən-şeirə keçid əhvali-ruhiyyənin, ovqatın dəyişməsini, 
münasibətlərin inkişafını əhatə edən mənəvi proseslərin 

inkişafını izləməyə imkan yaradır. Poetik şəkildə ifadə 
olunan daxili monoloqlar əsasında yazılmasına baxmayaraq, 
"Roman"da süjetin bütün inkişaf mərhələlərini müəyyən 
etmək mümkündür. Belə ki, "Tapdım" şeiri, ilk növbədə, 
"Roman"da proloq funksiyasını yerinə yetirir. Bu, bədii 
müqəddimədən əvvəl gələn, əsər boyu cərəyan edəcək 
hadisələri, çıxarılacaq nəticələri ümumiləşmiş şəkildə ifadə 
edən dərin mənalı bir başlanğıcdır. Ümumilikdə, 56 adda şeir 
əsasında yaranmış "Roman"ın başlanğıc hissəsindəki 
"Gəldim" şeiri əsərin süjet xəttində bədii müqəddimənin 
girişi funksiyasını daşıyır. "Uşaq, uşaq..., balaca uşaq" şeiri 
"Roman"dakı obrazların ilkin təqdimatıdır. "Roman"ın 
qəhrəmanının "yoluna çiçəklər sərmək", "saçına çələnglər 
hörmək" istədiyi Uşaq ilə onun arasında həm "yaş adlı 
uçurum qılıncı durur", həm də yaşdan doğan dünyagörüş 
fərqi də vardır. Bundan sonra hadisələrin ilkin dolaşıqlıq 
(zavyazka) mərhələsi başlanır. "Çərlədim" şeiri "yüz addımın 
qabağında bir addıma gücü çatmayan", "sözü kəlbətinlə 
çıxan" Uşağın xarakterindən yaranan ilk iztirabların 
ifadəsidir. Onu sanki iki dünya arasına salan "Quyu" şeiri ilə 
ziddiyyətlərin daha da artmaqda davam etdiyi görünür. 
"Qurtul, görüm", "Qurtulmasan, batma yasa", "Ağla" şeirləri 
əsərdəki sevgi iztirablarını dilləndirir. "Mən gəlib çatanda 
getmişdin artıq" şeirində tərəf müqabilin obrazı "nərgiz 
topası" kimi təqdim olunur. "Son" şeirində iztirabların dərin 
həyəcanı döyünür. Amma "Yaxşı ki bu son olmadı" şeiri ilə 
hadisələr nikbin məcra alır, yeni nəfəs qazanır. "Bu həftə", 
"Mənim bəsimdir", "Qurban vermə gəl", "Öldürmək istədiyin 
hissin nəğməsi" şeirlərindən hər biri münasibətlərin inkişaf 
etməkdə olduğunu göstərir. "Əhvalat" şeiri - haşiyədir. 

"Roman"da janr baxımından əsl romanlarda olduğu kimi, bir 
neçə yerdə haşiyə xarakterli şeirlər vardır. Haşiyələr əsərdəki 
əhvalatın, ovqatın həmin andakı mahiyyətinin açılmasına, 
aydınlaşmasına, gərginliyin azaldılmasına xidmət edir. 
"Qayıdır" şeirində vüsala çatmaq yox, hicranın çətinlikləri 
qarşısında qalan qəhrəmanın "çəkdiyi təlaş"ların yenidən 
qayıtdığı dilə gətirilir. Ümidqarışıq ilkin qənaət: "Hələ də 
uşaqsan." Və birinci qəti addım: "Əlindəki öpüş yeri": 

Yaqut qaşlı üzük kimi, 

Bahalı bilərzik kimi, 

Göyərəcək, qızaracaq 

Çapıq kimi, kəsik kimi. 

Neyləsən də, getməyəcək 

Əlindəki öpüş yeri. 

"Əlindəki öpüş yeri" həm də bu mövzuda yazılmış müstəqil 
bir şeirdir. Ümumiyyətlə, "Roman"dakı şeirlərin çoxu 
mətndən kənarda ayrıca şeir nümunəsi kimi qəbul oluna bilər. 
"Gəldim", "Ağla", "Sənə görədir", "Səndən bir söz 
çıxanacan", "Sənsiz", "Getdinsə", "Məni", "Saatım qurulub 
sənin vaxtına" və sair şeirlər Rəşad Məcidin lirikasının da, 
yeni Azərbaycan şeirinin də dəyərli nümunələri sayılmağa 
layiqdir. Eyni zamanda bu şeirlər "Roman"da süjetin 
inkişafını, tərəflərin əhval-ruhiyyəsini, həyatın, sevginin, 
iztirabların da mənasını açmağa, aydınlaşdırmağa, inkişaf 
etdirməyə xidmət edir. Azərbaycan ədəbiyyatında poema 

yaradıcılığında lirik ricətlər, haşiyələr kimi şeirlərdən istifadə 
olunması ənənəsi zəngindir. Lakin "Roman"dakı kimi, 
özünəməxsus nazik bir süjetə malik olan poemanın, əsasən, 
biri digərinin davamı olan şeirlər üzərində qurulması nadir 
hadisədir. 

"Roman"ın kulminasiya nöqtəsi hesab etdiyimiz "Səndən bir 
söz çıxanacan" şeiri həm ümumən Rəşad Məcid 
yaradıcılığının, həm də konkret olaraq bu epik xarakterli 
lirik-romantik poemanın ən səciyyəvi ideya və üslub 
imkanlarını nümayiş etdirir. "Roman"ın qəhrəmanı eşqinə - 
andına sadiqliyin son həddinə qədər dözüm və inam göstərir. 
Mənəvi iztirabların ən çətin anlarında "Cavan" adı ilə təqdim 
olunan naməlum oğlanın varlığı bəlli olanda özünüittiham 
kimi meydana çıxan daxili monoloq əsərdəki bütün gərginliyi 
qabarıq şəkildə ifadə edir: 

Hər nə dedim, dümdüz dedim, 

Gecə dedim, gündüz dedim. 

Mən bir kitablıq söz dedim 

Səndən bir söz çıxanacan. 

  

...Ay düşüb, yerə enərdi, 

Günəş bezərdi, sönərdi. 

Daşlar da dil öyrənərdi 

Səndən bir söz çıxanacan. 

Ayrılıq və ondan sonrakı mənəvi iztirabların təsviri ilə 
"Roman" sona çatır. Lakin əsər tamamlansa da, "Roman"da 
təsvir olunan kiçik macəranın həyəcanları bitmir. Oxucudan 
ötrü düşünmək üçün bir romanlıq da təəssüratlar qalır. Bu 
mənada, "Tapdım" proloqundakı "Beş ildi xəbərim yox idi 
ondan, İtmiş ürəyimin yerini tapdım" misraları ilə təkcə bir 
əsərin qəhrəmanının taleyində yox, bütövlükdə insanın 
mənəvi ucalığının işığında "Roman" davam edir. 

Ümumiyyətlə, "Roman" liro-epik poeması insanın mənəvi 
bütövlüyünə inam haqqında dəyərli bir epitafiyadır. "Roman" 
- şeirlə yazılmış macəravari serialdır. Liro-epik poema 
janrında yazılmış "Roman" mövzu və mahiyyət etibarilə 
insanın mənəvi bütövlüyünün və ucalığının romanıdır. 
"Roman" - Rəşad Məcidin liro-epik şeirlərinin bütöv bir 
silsiləsidir. Nəhayət, "Roman" Rəşad Məcidin ədəbiyyatda, 
şeirdə bədii möhürüdür və özünütəsdiqidir. 

*** 

Rəşad Məcidin 2011-ci ildən sonrakı mərhələdə yaranan 
şeirlərini üç yerə ayırmaq olar: 1) "Roman" liro-epik poeması 
ilə səsləşən yeni şeirlər; 2) "Dastan" qrupu şeirləri; 3) 
Lirikasında yeni nəfəs. 

Müxtəlif mətbuat orqanlarında Rəşad Məcidin oxuculara 
təqdim etdiyi yeni şeir silsiləsinin bir hissəsi ilk baxışda, 

sanki onun "Roman"ının yazıldığı, yaxud çap olunduğu vaxt 
unudulub kitabına daxil edilməmiş parçalar təəssüratı yaradır. 
Başqa bir istiqamətdən baxsaq, yeni silsiləyə daxil olan 
"Sənsən", "Bəsdi", "Bəsdi nədir", "Əlac", "Çıxmışam", 
"Məni anla", "Daha", "Mələyim, iblisim", "Sənə sarı", 
"Məni", "O" şeirləri sanki "Roman"a sonradan yazılmış 
əlavələr kimi görünür. Həmin şeirlərdən hər birini çox 
asanlıqla "Roman"ın kompozisiyasında münasib məqamlarda 
oturtmaq olar. Bura "Çiyələk qadın" (2014), "Bir də 
gəlməyəcək" (2015), "Səbəbi sənsən" (2019) kitablarındakı 
şeirlərdə də "Roman"a daxil edilə biləcək yeni poetik 
nümunələr vardır. Xüsusən, "Səbəbi sənsən" kitabındakı 
şeirlər sanki "Roman"ın unudulmuş hissələrindən ibarətdir. 
Həmin şeirləri ayrı-ayrı bölmələrə daxil etməklə "Roman"ı 
daha da qüvvətləndirmək mümkündür. 

Bununla belə, təzə şeir silsiləsində "Roman"a münasibətdə 
başqa bir meyil daha qabarıq şəkildə hiss olunur. Sanki bu 
şeirlər yeni bir "Roman"ın ilkin parçalarının əlyazmalarıdır. 
Bu şeirlərin əksəriyyəti yeni bir süjet ətrafında birləşir. 
"Roman"dakı şeirlərin çoxu daha çox, "Mən"ə - lirik 
qəhrəmana aiddir. Yeni silsilədə isə üçüncü şəxs kimi "O" adı 
ilə ifadə olunmuş liro-epik qəhrəmana ağırlıq verilib. Bu, "O" 
"Roman"dakı Uşağa bənzəsə də, onun eynisi deyildir. Rəşad 
Məcid "O"nu "boynuna biçilən kəfən"i, "dar ağacı", həm də 
"xilas"ı, "mələyi və iblisi", lirik qəhrəmanı "gah göydə 
yaşadan, gah yerə çırpan" qüvvə kimi təqdim edir. 
"Roman"dakı Uşaqla müqayisədə, "O" ilə münasibətlər xeyli 
dərəcədə aydındır. "O" - silsiləsi eşqinə vəfalı lirik 
qəhrəmanın əbədi sevdasının nəğməsidir. Yeni şeirlərdəki 

lirik qəhrəmanda "Roman"dakı ümidsizlik, sentimental 
əhval-ruhiyyə nikbinlik və inam hissləri ilə əvəz olunmuşdur. 

O-dur sənə dərman, ilac, 

Gördün ki, yox başqa əlac. 

Əlindən tut, üstünə qaç, 

Diri tərpən, di tez yeri. 

"Roman" kimi Rəşad Məcidin şeir yaradıcılığının sonrakı 
mərhələsində meydana çıxmış "Dastan" silsiləsi də şərti ad 
olub, oxucuya artıq onun müəllifinin yaradıcılığından bəlli 
olan lirik qəhrəmanın xeyli dərəcədə inkişaf edərək 
yetkinləşmiş obrazını təqdim edən fərqli bir əsərin 
mahiyyətini ifadə edir. "Dastan" qrupuna aid olan poetik 
sovqat da müəyyən süjet xətti ətrafında cəmləşən lirika 
nümunələri olmaqla bərabər, həm də hər biri ayrıca, müstəqil 
şeirlərdən ibarətdir. Silsiləyə daxil olan "Sənsən", "Mələyim, 
iblisim", "Üzünə qurban" şeirlərində lirika o qədər dərindir 
ki, onları yalnız Rəşad Məcidin yaradıcılığına çox yaxından 
bələd olanlar hər hansı bir süjetin tərkib hissəsi kimi görə 
bilərlər. Şeirlərdən süjet düzəltmək artıq Rəşad Məcidin şeir 
yaradıcılığının oturuşmuş bir sistemidir. Hər biri müstəqil 
poetik nümunə olan ayrı-ayrı şeirlər vasitəsilə geniş süjet 
xətti yaratmaq, kompozisiya qurmaq Azərbaycan 
ədəbiyyatında ilk dəfədir ki, Rəşad Məcidin yaradıcılığında 
bu qədər davamlı olaraq təzahür edir. İlk şeir dəftərində, 
"Roman" liro-epik poemasında nəzərəçarpan və şeirdən-şeirə 
inkişaf edən süjet xətti yaratmaq xüsusiyyətinin 2014-cü ilin 

və sonrakı dövrlərin "Dastan" qrupu şeirlərində də açıq-aşkar 
görünməsi bu tip ifadə vasitəsinin Rəşad Məcidə məxsus 
fərdi üslubi keyfiyyət olduğunu tam təsdiqləyir. 

Rəşad Məcidin yaradıcılığında "Roman"a yaxın olmayan və 
"Dastan"dan xaric şeirlər də çoxluq təşkil edir. Əvvəla, 
sonrakı mərhələdə şairin yaradıcılığında ictimai motivlərin 
meydanı genişləndirilmişdir. Rəşad Məcid poeziyada mənəvi 
münasibətlərdən daha çox, ictimai prosesləri mənalandırmağa 
çalışmışdır. O, artıq indiyə qədər "cavabını tapmadığı 
suallar"ı bədii yaradıcılığının əsas obyektinə çevirmişdir. 
Yeni mərhələnin şeirləri illərdən bəri onun daxilən "topalaşıb 
qurd kimi gəmirən", uzun vaxt ərzində "düşünməkdən 
yağmalandığı" məsələləri diqqət mərkəzinə çəkir. "Göz yaşı" 
şeirində Rəşad Məcid ölkə səviyyəsində itki sayıla biləcək 
dəyərlərin ağısını oxuyur. O, artıq "ölkədə, dünyada nə 
yenilik var?" sualını poetik baxımdan mənalandırmağı vacib 
sayır, "mənim danışmağa öz xəbərim var" deyərək, dünyaya 
biganə qalmadan milli maraqlara cavab verən sualların 
ədəbiyyatını yaratmağa üstünlük verir. "Səbəbi sənsən" 
şeirlərindəki qətiyyətli münasibətin ifadəsi də bununla 
əlaqədardır. Artıq Rəşad Məcid bütövlükdə bədii 
yaradıcılıqda, o cümlədən də şeirlərində daha çox yazıçı-
vətəndaş kimi çıxış edir. Bir çox şeirləri müstəqillik dövrü 
Azərbaycan vətəndaşlıq poeziyasının layiqli poetik 
nümunələri sayıla bilər. 

Rəşad Məcid şeirinin estetik idealı kimi ifadə edilən ağ atlı 
oğlan ölkənin bütövlüyünün və xalqın milli-mənəvi varlığının 
etibarlı keşikçisidir. Bu ağ atlı oğlan - əslində yurdun, 
torpağın sahibidir. "Köç yolunda at üstündə" doğulan, 

qəlbində bahar çağlayan ağ atlı oğlanın idealı isə "işləri 
qayadan-daşdan" keçən xalqına xoş günlər bəxş etməkdir. 
Rəşad Məcid "ümidi işıqlı", "yolları açıq" təsvir etdiyi ağ atlı 
oğlanında xalqın bütün gücünü cəmləşdirir. Buna görə də 
Rəşad Məcidin ağ atlı oğlanı müstəqillik yollarında inamla 
irəliyə gedən, torpaqlarını azad edən Azərbaycanın dövlət 
bayrağının keşiyindədir: 

Səni ən çətin 

Günlərimdə qorudum. 

Beynimə həkk edib, 

Ürəyimə sarıdım. 

Mahnımda, 

Nəğməmdə gizlədim. 

Aya baxıb xatırladım, 

Ulduzunu sevdim. 

Üç rənginə öyrəşdim, 

Hər üzünü sevdim. 

Hücumdan, həmlədən qorudum, 

Küləkdən, tufandan keçirdim. 

Bir gün qaldırdım başımın üstünə 

Saxladım, 

Əymədim. 

Bütövlükdə Rəşad Məcidin şeir yaradıcılığı torpaq qoxulu, 
Vətən ətirli poeziyadır. Rəşad Məcidin estetik idealı 
mərdanəliyin, bütövlüyün, milli düşüncənin, vətənpərvərliyin 
və müstəqil dövlətçiliyin daşıyıcısı olan lirik-romantik 
qəhrəmandır. Bu lirik qəhrəmanın ayağı odlu torpaqdadır, 
başının üstündə isə üçrəngli dövlət bayrağı dalğalanır. Vətən 
torpağı ilə dövlət bayrağının vəhdəti Rəşad Məcidin estetik 
idealının mahiyyətidir. 

*** 

Məlum olduğu kimi, bədii nəsr sahəsinə Rəşad Məcid az 
müraciət etmişdir. Hələlik onun bizə məşhur "10 sentyabr" və 
"Cənnət dərəsi" hekayələri məlumdur. Qeydlərindən aydın 
olur ki, "Tüstü" adlı bir hekayəsi isə, nə vaxtsa, hansı 
redaksiyadasa itib. Lakin bu qədər azsaylı hekayələr də 
Rəşad Məcidin bədii nəsr sahəsindəki yaradıcılıq imkanları 
haqqında fikir söyləməyə, söz deməyə şərait yaradır. 

"10 sentyabr" hekayəsi müstəqillik dövrü Azərbaycan 
ədəbiyyatında hekayə janrının ən yaxşı nümunələrindən 
biridir. Bu, yeni tarixi mərhələdə kiçik hekayənin böyük 
nümunəsidir. Hekayədə böyük dövlətlər və kiçik xalqlar kimi 
ciddi bir problem sadə bir əhvalat əsasında təqdim olunmuş 
və bədii cəhətdən həll edilmişdir. "10 sentyabr" hekayəsində 
xarici qonağın xarakterini müşahidə olunan həyati detallar 
vasitəsilə inandırıcı şəkildə canlandırmaqla, onun daxili 

aləmi, yad niyyəti oxucuya çatdırılmışdır: "Gombul, 
balacaboy kişi. Kişinin ovurdları işləyir. Əslində... paxlavanı 
çeynəmir, bütöv-bütöv udurdu... 

Bayaqkı gombul kişi onu görən kimi "pliz, pliz" deyib 
qucağındakı qıvrımtüklü iti sığallaya-sığallaya dəhlizin əks 
tərəfinə keçdi... Kişinin getdiyi tərəfdən bayaqkı qadın çıxıb 
ona yaxınlaşdı... Alıb çantanı açdı, dollarları saydı. Əlindəki 
şax əskinaslara işarə edərək: 

- Çim it alacaq. 

Sonra pulları çantanın içinə qoyub əlini uzatdı: 

- Sağ ol! Minnetddar-am!" 

"10 sentyabr" hekayəsindəki taksi sürücüsü Akif müasir 
mərhələdə Azərbaycan ədəbiyyatında kiçik adamın böyük 
obrazıdır. XX əsrin əvvəllərindəki "kiçik" adam 
obrazlarından fərqli olaraq, artıq müəyyən peşə sahibi olan, 
zavodda işləyib mükafatlar alan, dəyişən zəmanənin 
"taqəzası" ilə iş yeri bağlanan, çətinliklərlə üzləşən Akif 
halallığı, zəhmətkeşliyi, sədaqəti və səxavəti ilə səciyyələnən 
obrazdır. Taksi sürücüsü Akif cəmiyyətdə gedən ictimai-
siyasi proseslərin yaratdığı böhranın doğurduğu kiçik adamın 
bütün taleyini daşıyır və psixologiyasını özündə əks etdirir. 
Akif keçid dövründə baş verən mənəvi aşınmaları adlayıb 
keçən, sıxıntılara düçar olsa da, ləyaqətini, ideallarını uca 
tutmağı bacaran azərbaycanlı obrazıdır. Cəmiyyətdə xaos, 
çaşqınlıq dövrü kimi səciyyələndirilən həmin mərhələnin 
adamlarının ədəbiyyatda daha çox mənəvi böhranından, 

aşınmasından yazmaq meylinin üstün olduğu vaxtda Rəşad 
Məcidin sabit mənəviyyata malik kiçik adamın böyük 
dəyərlərini, ictimai funksiyasını təqdim etməsi ədəbi prosesin 
də axarına təsir edən əhəmiyyətli hadisədir. 

"10 sentyabr" hekayəsi ilə Rəşad Məcid həcm etibarilə kiçik 
bədii forma daxilində böyük və dərin ictimai mətləbləri ifadə 
etmək bacarığını nümayiş etdirir. Bu mənada, ümumi 
yaradıcılığının fonunda nəzər salsaq, "10 sentyabr" hekayəsi 
Rəşad Məcid nəsrinin "Roman"ıdır. Sabitləşmiş, inkişaf edən 
və dünya ilə üz-üzə olan yeni Azərbaycanda cəmiyyət 
həyatının epik mahiyyətinin gerçək romanı "10 sentyabr" 
hekayəsinin bətnində müşahidə olunur. Bu hekayənin on 
xarici dilə tərcümə edilərək bir kitabda çap edilməsi qlobal 
məkanda həm də müasir Azərbaycan nəsrinin indiki 
səviyyəsinin dünyaya təqdim edilməsi baxımından 
əhəmiyyətli hadisədir. "10 sentyabr" hekayəsi ilə Rəşad 
Məcid böyük ənənəsi olan Azərbaycan nəsrinə layiqli bir 
əlavə gətirə bilmişdir. Rəşad Məcid bir hekayə ilə - "10 
sentyabr" hekayəsi ilə müasir Azərbaycan ədəbi mühitində 
nasirlik səlahiyyəti qazanmışdır. 

*** 

Hansı istiqamətdən baxmağımızdan asılı olmayaraq, Rəşad 
Məcid daha çox mətbuat aləmindəki geniş fəaliyyəti və 
publisistikası ilə görünür. Rəşad Məcidin publisistikası onun 
nəsri ilə jurnalistikası arasındakı xüsusi bir yaradıcılıq 
hadisəsidir. O, nasirlik xatirinə publisistikadan məşq kimi 
istifadə etmir. Publisistikası Rəşad Məcidin jurnalistikasının 
inkişafının daha yüksək mərhələsinin, kamilləşmə çağının 

əks-sədasıdır. Günün nəbzindən doğan çoxsaylı məqalələr 
yazmaq meyli Rəşad Məcidin jurnalistika sahəsindəki 
fəaliyyətində yoxdur. Jurnalistika fəaliyyəti baxımından 
Rəşad Məcid daha çox naşirdir. Rəşad Məcidin Baş redaktoru 
olduğu "525-ci qəzet" müstəqillik dövrü Azərbaycan 
mətbuatının inkişafının mükəmməl bir hadisəsidir. "525-ci 
qəzet" Azərbaycanda ictimai-siyasi mətbuatla ədəbi 
mətbuatın hər ikisinin funksiyalarını birlikdə daşıyan və 
yüksək peşəkarlıqla inkişaf etdirən nadir qəzetçilik 
nümunəsidir. Keçdiyi davamlı inkişaf yolunu nəzərə alaraq, 
"525-ci qəzet"in yeni jurnalistika məktəbi yaratması haqqında 
irəli sürülən fikirlərdə gerçəklik mübaliğədən qat-qat çoxdur. 
Çoxaspektli mətbuat orqanı olan "525-ci qəzet" Rəşad 
Məcidin Azərbaycan milli mətbuatının inkişafında tarixi 
xidmətidir. 

Bununla belə, Rəşad Məcid həm də özünəməxsus 
publisistikası olan qəzet adamıdır. Publisistikası konkret 
problemlər ətrafında araşdırmaların və mühakimələrin ifadəsi 
əsasında formalaşır. Publisistikasındakı analitik təhlil həyatı, 
prosesləri, insanları daha dərindən göstərməyə, obyektiv 
nəticələr çıxarmağa şərait yaradır. Ən yaxşı məqamlarda 
Rəşad Məcidin ayrı-ayrı publisistik məqalələri monoloq kimi 
səslənir. Publisist Rəşad Məcidin monoloqlarında cəmiyyət 
həyatının aydın nəbzi döyünür. Müxtəlif illərdə yazılmış 
"Yeni paytaxt ehtiyacı", "Səfərin təzəsi, dostun köhnəsi", 
"Əlvida və salam", "Ağ dənizin duzu", "İdarəçilik 
Akademiyasında jurnalistika dərsi" və sair kimi publisist 
məqalələri müasir cəmiyyətin doğurduğu konkret məsələlər 
ətrafında müşahidələr və mühakimələrdir. Publisistikasında 

Rəşad Məcidin bir ziyalı-vətəndaş olaraq aydın mövqeyi 
ifadə olunur. Publisist məqalələrindəki təmkinli və aydın 
mövqeyə malik Rəşad Məcidlə cəmiyyətdən, gündəlik 
həyatdan tanıdığımız Rəşad Məcid bir-birini tamamlayır. 
İctimai-siyasi və ədəbi-elmi mühiti tam olaraq birlikdə 
görməyi və dəyərləndirməyi bacarmaq, daim irəliyə doğru 
dərkolunmuş obyektiv baxış Rəşad Məcidin jurnalistika 
fəaliyyətinin və publisistikasının mahiyyətini təşkil edir. 

Rəşad Məcidin siyasi publisistikasında da müəyyən mənada, 
bədiilik var, dərin səmimiyyət ifadə olunmuşdur. Azərbaycan 
Respublikasının Prezidenti İlham Əliyevlə 2013-cü ildə iki 
görüşdə - Milli Mətbuat Günündə və dövlət başçımıza 
"Jurnalistlərin dostu" mükafatının təqdim olunması 
mərasimindəki çıxışları bir media təmsilçisindən çox, yüksək 
ziyalı - vətəndaş düşüncəsinin təbii və səmimi ifadəsidir. 
Əgər müəllif "Dəlicəsinə" kitabına "Mətbuat tarixinə 
yazılacaq böyük hadisə" və "Dostluğun böyük nümunəsi" adı 
ilə daxil etdiyi həmin yazılarının ölkəmizin Prezidenti 
qarşısındakı çıxışları olduğunu qeyd etməsəydi, bu mətnləri 
müraciət, xitab üstündə qələmə alınmış əhəmiyyətli 
publisistika nümunələri kimi qəbul edərdik. İndiki halda da 
həmin yazılar həm Rəşad Məcidin yetkin ictimai baxışlarını, 
həm də siyasi publisistikasının özünəməxsusluqlarını dolğun 
şəkildə ifadə edir. Bu çıxışlar eyni zamanda dövlət və 
mətbuat münasibətləri haqqında aydın vətəndaş təfəkkürü ilə 
deyilmiş ürək sözləridir. 

"Əlvida və salam" kitabındakı esseləri, "Dəlicəsinə" 
kitabındakı publisist məqalələri Azərbaycan jurnalistikasının 
əhəmiyyətli hadisələridir. Son illərdə işğaldan azad olunmuş 

Qarabağ və Böyük Qayıdış mövzusunda yazdığı məqalələri 
də bu sahədə fərqli bir baxışın mükəmməl publisist ifadəsidir. 
Azərbaycan publisistikasında yalnız Rəşad Məcidə aid olan 
"Qələmsiz yazılanlar" silsiləsi ölkə ədəbiyyatı və mətbuatı 
tarixində XXI əsrdə meydana çıxmış sosial şəbəkə 
publisistikasının orijinal nümunəsidir. 

"525-ci qəzet" vasitəsilə Azərbaycanda publisistikanın yeni 
nəslinin formalaşdırılmasına açdığı geniş meydan, verdiyi 
böyük dəstək də yaradıcı jurnalistikanın inkişafı yollarında 
izi qalacaq hadisədir. 

*** 

Göründüyü kimi, Rəşad Məcid bir ədəbi şəxsiyyət olaraq 
bütün yönləri ilə yaradıcı olan, axtarışlarının ardıcıllığı və 
bədii təfəkkürünün orijinallığı və genişliyi, baxışlarının və 
inamının bütövlüyü ilə fərqli görünən kamil və professional 
bir Azərbaycan ziyalısıdır. Müstəqillik dövrü Azərbaycan 
ziyalılığının fəal vətəndaşlıq mövqeyi, aydın milli düşüncəsi, 
açıq və yetkin yaradıcı təfəkkürü Rəşad Məcidin simasında 
ümumiləşə bilir. 

Nəticə etibarilə: 

- Rəşad Məcid müstəqillik dövrü Azərbaycan ədəbiyyatında 
liro-epik şeirin əsas yaradıcılarından biridir. 

- Daxili monoloqlar əsasında yazılmış şeirlərdən "Roman" və 
"Dastan" tipli süjetli əsərlər yaratmaq Rəşad Məcidin adı ilə 
bağlı olan bənzərsiz sənətkarlıq xüsusiyyətidir. 

- Azərbaycan ədəbiyyatında böyük ənənəsi olan kiçik hekayə 
janrını dünya və ölkə ilə əlaqədar müasir mövzularla 
zənginləşdirmək, fərqli xarakterlər yaratmaq Rəşad Məcidin 
yaradıcılıq uğurudur. 

- Mühüm həyati problemləri və siyasi düşüncəni əks etdirən, 
qəzetçiliklə yazıçılığı birləşdirən publisist əsərləri ilə Rəşad 
Məcid Azərbaycan publisistikasında yeni yol açmışdır. 

- Rəşad Məcidin Baş redaktoru olduğu "525-ci qəzet" 
müstəqillik dövründə məktəb səviyyəsinə çatdırılan 
əhəmiyyətli ədəbiyyat və mətbuat hadisəsidir. 

- Rəşad Məciddə həm də aydın bir ədəbiyyatşünas təfəkkürü 
vardır. O, yazıçı tənqidinin də mahiyyət etibarilə yazıçılıqla 
ədəbiyyatşünaslıq arasında olan, bir çox hallarda 
ədəbiyyatşünaslığa yaxınlaşan qiymətli nümunələrinin 
müəllifidir. 

- Rəşad Məcidin simasında milli təfəkkürlə ədəbiyyat 
düşüncəsi və aydın siyasi baxış vəhdət təşkil edir. 

Qarabağın işğaldan azad edilməsi və Böyük Qayıdış 
hərəkatından etibarən Rəşad Məcidin yaradıcılığında yeni 
mərhələ başlanmışdır. Azad Şuşa mövzusunda yazdığı 
məqalələr yeni dövr Qarabağ publisistikasının yaddaqalan, 
təsirli nümunələridir. Rəşad Məcidin 2024-cü ildə qələmə 
aldığı "Şuşa dəftəri" şeir silsiləsi müstəqillik dövrü 
Azərbaycan şeirində Qarabağ mövzusuna yenidən qayıdışın 
uğurlu bədii nümunələrindəndir. Cəmi 13 şeirdən ibarət olan 
"Şuşa dəftəri" şeir silsiləsi şairin uşaqlıq və ilk gənclik illəri 

ilə bağlı xatirələrlə Azad Qarabağın müasir dövranının 
yaratdığı həsrət, qürur və milli iftixar duyğularının üzvi 
vəhdətinin ilhamlı poeziyasıdır. Qarabağ mövzusuna yenidən 
qayıdışın uğurlu bədii ifadəsi olan "Şuşa sevgisi" şeiri 
Azərbaycan poeziyasının Qarabağ serialının qiymətli poetik 
möhürüdür: 

Azərbaycan əsgəri borc ödəyib canıyla, 

Köksündə cüt gəzdirib bayrağı vicdanıyla! 

İslanıb hər qarışı şəhidlərin qanıyla, 

Dönüb yalçın qayaya, tunca Şuşa sevgisi! 

  

Qalxır hünərli şəhər, olur qızıl dirəkli, 

Daş deyil hörülən daş, məhəbbətdi, ürəkdi! 

Çağlayan sevgilərin ilham mənbəyi təkdi - 

Ali Baş Komandanın uca Şuşa sevgisi! 

Şeirlə bədii yaradıcılığa başlayan və poeziya sahəsində dərin 
izlər salmaqla davam edən, jurnalistika və publisistika ilə 
müasir cəmiyyətin inkişafına məsuliyyətlə xidmət göstərən, 
ədəbi-ictimai mühitin böyük üfüqlərinə çıxan, bədii nəsrdə öz 
möhürü olan Rəşad Məcidin çoxcəhətli fəaliyyətinin sanballı 
hesabatı olan müxtəlif janrlarda yazılmış əsərləri onun 
bundan sonrakı yaradıcı həyatının möhkəm təməlləri və 

mühüm hərəkətverici qüvvəsidir. Rəşad Məcid ölkəsinin və 
millətinin daha böyük inkişafı istiqamətində həyatının və 
yaradıcılığının müdriklik çağının möhtəşəm Romanına doğru 
(təkcə janr mənasında yox) təmkinlə, səmimiyyətlə və inamla 
yol getməkdədir. 

İlkin mənbə: Vətəndaşlıq və professionallıq 

Müəllif:  İsa HƏBİBBƏYLİ 

 
 
            Mustafa Müseyiboğlu adına kitabxana___________ 
 

                              

https://edebiyyatqazeti.az/news/sience/12035-vetendasliq-ve-professionalliq-numunesi
https://edebiyyatqazeti.az/news/sience/12035-vetendasliq-ve-professionalliq-numunesi
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/

İNSAF  ADAM 
 
Şair, nasir, jurnalist Rəşad Məcidin 60 illiyinə 
Rəşad Məcidi tanıdığım otuz beş ildir. Əsgərlikdən yeni 
gəlmişdim, onda mənim iyirmi bir, Rəşadın iyirmi beş yaşı 
olardı. Dostum Yusif Rzayevə qoşulub arabir Tərcümə 
Mərkəzinə gedirdim, orada maraqlı ədəbi mühit vardı. 
Yazılarını, tərcümələrini oxuduğumuz görkəmli qələm 
adamlarıyla yaxından tanış olur, onların söhbətlərini 
dinləyir, yeni adlar, imzalar eşidirdik. Rəşad Məcid bir 
müddət əvvəl Tərcümə Mərkəzi sədrinin – rəhmətlik Aydın 
Məmmədovun müavini vəzifəsinə təyin olunmuşdu. Aydın 
müəllim zahirən sadəlövh adam təsiri bağışlasa da, çox 

fəhmli, həm də dinc insan idi, Rəşadla bağlı zənnində də 
yanılmamışdı; çün Rəşad özü də qalmaqaldan uzaq, içinə 
düşdüyü mühitdə sülh şəraitində yaşamağı, yaxşılıq 
eləməyi bacaran adamdır. 

O vaxtdan bəri Rəşad Məcidin kiməsə mənfi enerji 
ötürdüyünü, kiminsə qeybətini qıldığını, kiməsə yamanlıq 
eləməyə çalışdığını görməmişəm, eşitməmişəm. Məndə 
belə bir təəssürat var ki, onun neqativ enerjisi ümumiyyətlə 
yoxdur. Rəşadın haqqında pis düşünən, ona pislik 
arzulayan adamı da təsəvvürümə gətirə bilmirəm. Mənim 
düşüncəmdə ona münasibətin yalnız bir forması, bir üsulu 
var – onu qardaş məhəbbətiylə sevmək, ona etimad 
göstərmək, onun kövrək, yuxa, şəfqətli qəlbinə elə o sayaq 
şəfqətlə də yanaşmaq. Şəxsən mən Rəşad barədə 
düşünəndə könlümə bir ilıq nur damır, sinirlərim pozitiv 
enerjiylə yüklənir. 

İş elə gətirdi ki, doxsanıncı illərin birinci yarısında Rəşad 
Məcidin rəhbərlik elədiyi “525-ci qəzet”də mən də bir 
müddət, təxminən iki ilə yaxın işləyəsi oldum. Adamların, 
o cümlədən dostların münasibəti ən çox bir yerdə 
çalışanda, ya da birgə səfərə çıxanda pozulur. Rəşadın 
başçılıq elədiyi kollektivlə davranış prinsipində işçini 
burunlamaq, qaralamaq, sancmaq, gözümçıxdıya salmaq, 
jurnalistləri zavod-fabriklərdə olduğu sayaq sərt iş rejiminə 
uyğunlaşdırmaq kimi bir xüsusiyyət yoxdur. Bir şair, 
jurnalist kimi münasibətlərdə rəsmiyyətə də meyilli deyil. 
Yaxşı yadımdadır ki, onun redaksiyaya gəlişi kollektivdə 
həmişə xoş ovqat yaradardı, hamı bilirdi ki, bu gəlişin sonu 

ən azı redaksiya şəraitində xudmani bir məclisin 
qurulmasıyla bitəcək. 

 

Rəşad imkanlı, çörəkli kişinin evində böyüyüb, ancaq 
dolaşıq, dağınıq  zəmanənin hökmüylə imkanlarının qəfil 
tükəndiyi, Həzrət Yusif kimi quyunun dibinə düşdüyü 
vaxtlar da olub (bu barədə, əlbəttə, özü şəxsən mənə bir söz 
deməyib, eləcə qıraq-bucaqdan, onu istəyən, ona canı 
yanan adamlardan eşitmişəm), fəqət belə ağır məqamda da 
onun ağlayıb-sıtqadığını, ətrafındakılarla aqressiv 
davrandığını, hirsini kiminsə üstünə tökdüyünü 
görməmişəm. Düşdüyü quyudan xarakterinə xas imanlı bir 
səbirlə çıxıb yoluna davam eləyəndə də, yeni uğurlar 

qazanıb yeni zirvələrə çatanda da təkəbbürə, xudbinliyə 
könül verməyib, yenə əvvəlki Rəşad olaraq qalıb. 

Yaxşılığı zəifliklə qarışdırmaq düzgün deyil. Ehtiyacı 
olana, dilənənə yardım göstərən kəs bu işi üç mülahizəylə 
görə bilər: birincisi can vergisi verməkdir, yəni ey 
müqəddəs ruhlar, mən öz malıma qıyıb sizin tövsiyənizdən 
çıxmadım, canımdan can ayırıb kiminsə canına caladım, 
indi siz məni, mənim doğmalarımı qorumağa, bizim 
varlığımıza keşik çəkməyə borclusunuz – bu, yaxşılıq 
deyil, mazoxizm aktıdır; ikincisi eqonu bəsləməkdir, yəni 
baxın görün mən necə yaxşı adamam, yetimə-yesirə əl 
tuturam, yıxılanı yerdən qaldırıram – bu da əsl yaxşılıq 
yox, sadizm aktıdır, yoxsulun, acın hesabına bədnam şöhrət 
qazanmaqdır, yoxsulun yoxsulluğunu, acın aclığını istismar 
eləməkdir. 

Bu iki “yaxşılıq” növü göylər səltənətinin dəftərxanasında 
qətiyyən keçməz, orada bunların bir qara qəpiklik dəyəri 
yoxdur. Yaxşılıq nə zəiflik, nə də bunun tərsidir, yaxşılıq – 
bu həyatda ən böyük mənəvi gücdür; əgər yaxşılıq o 
yaxşılığı eləyən adamın mənəvi ehtiyacından doğmursa, 
yardım göstərdiyi adamdan əvvəl onun özünün ehtiyacını 
ödəmirsə, demək, o yaxşılığın ilahi yaxşılıqlar sırasında 
yeri yoxdur. Rəşad Məcid məhz belə könüldən qopan 
yaxşılıqlar eləməyin ustasıdır, onun ayağına yazılmış 
təmənnasız yaxşılıqlar saya-hesaba gəlməz. 

Rəşadı mənə ən çox sevdirən cəhəti insaflı olmasıdır. 
Şübhəsiz, insaf, ədalət kişiliyin ən başlıca 
atributlarındandır. İnsaf dinin yarısıdır, deyiblər, məncə, 

insaf dinin elə hamısıdır. Bir də görürsən ağıllı-başlı, 
istedadlı bir ədəbiyyat adamı, gerçək söz fədaisi özü kimi 
(qoy lap özündən xeyli zəif olsun) bir yazıçının (şairin) 
üstünə barmağını tuşlayıb deyir ki, bu, yazıçı (şair) deyil. 
Demir ha zəifdi, eləcə baltanı kökündən vurur, adamın əlli 
illik zəhmətini bir göz qırpımında zibilliyə tullayır. 
Qəribədir, ya bəlkə də mənəvi-ilahi qanundur – sanki 
bumeranqmış kimi bir başqası da bunun əməyini yerə 
vurur, bir hökmlə onun adını ədəbiyyatdan “silir”, heç uf 
da demir. Rəşad Məcid şeiri, nəsri çoxlarından yaxşı duysa 
da, ondan heç vaxt belə radikal bəyanatlar eşitməzsən. 

Sənət meyarını əldə bayraq eləyib hamını biçə bilərik, bəs 
onda insafı-mürvəti hara qoyaq? Məgər ortabab şeir 
yazmaq cinayətdirmi? Füzuli ucalığına qalxmağı kim 
istəməz, zavallı ortabab şair o yüksəkliyə qalxa bildi də, 
qalxmadı? Rəşad Məcid heç zaman bu tipli bəyanatlar 
səsləndirməsə də, illərdir onun bir insaflı redaktor kimi, ən 
böyük günahı dahilik zirvəsini fəth eləməyə qüdrəti 
çatmamaq olan müəllifləri də himayəsinə aldığını bilənlər 
çoxdur. O, insaflıyam demir, özünün ən gözəl cəhətini 
reklam matahına çevirmir, o sadəcə insaflı davranır. 
Şəxsən mənim Rəşadın bu cəhəti çox, çox xoşuma gəlir – 
insana, onun çiyninə yüklənmiş taleyə qiymət, hörmət 
qoymaq ədəbiyyatı yaxşıya-pisə bölməkdən, sözə nırx 
qoymaqdan daha vacibdir. 

İnsanın qəlbini qırmaq günahdırsa, yaradıcı adamı 
sındırmaq ikiqat günahdır. Deyən tapılar ki, heç bir qəzetçi, 
redaktor ortababları təbliğ eləməyə borclu deyil. Bununla 

bir qəzetçi, ya bir redaktor kimi razılaşmaq asandır, fəqət 
qəlbimizdəki vicdan, insaf duyğusu bizə pıçıldayır ki, əgər 
insan bu dünyaya gəlibsə, demək, onun həyatda öz yeri, 
təyinatı var. Ən böyük insanşünaslıq, adam sərraflığı, 
yaxud humanitar ustalıq da ondadır ki, bir insana təyinatına 
görə dəyər verəsən, onu layiq olduğu, özünü təsdiqləyə 
biləcəyi yerə-məqama-mərtəbəyə qoyasan. Gözünü yumub 
hamını inkar eləyən, hamını çapan adam axır bir gün özü 
də quru yurdda qalar. Heç kimin əməyini itirmək olmaz, ən 
böyük günah, bağışlanmaz suç da elə budur... 

Rəşad Məcid Qarabağın aranıyla dağı arasında böyüyüb, 
özünün deməsinə görə, Laçındakı məşhur Ağoğlan 
məbədinin yaxınlığında dünyaya gəlib, orta məktəbi 
Ağdamda bitirib, bir vətəni də Ağcabədi torpağıdır. Bütün 
bunlar onun xarakterinə də iz salıb – çox vaxt aran yeli 
kimi həlim, yumşaq olsa da, yeri gələndə Laçın qayaları 
kimi sərt üz göstərməyi də var. 

Deyirlər, insan yaşlandıqca doğulduğu torpağa, dədə-baba 
yurduna daha möhkəm bağlanır. Bu da səbəbsiz deyil – 
əvvəl torpaq insana əmanət verilir, sonra da insan torpağa. 
Bu qarşılıqlı mübadilə dolğun insan ömrünün başlıca 
məzmunudur, ömür zatən bu mübadilənin aparıldığı 
bazarda, bu karvanın yürüdüyü yolda keçir. Rəşad Məcid 
bu uzun, incə yolun altmışıncı kilometrliyindədir. Son illər 
onu tez-tez uşaqlığının, gəncliyinin keçdiyi torpaqlardan, 
ələlxüsus Şuşadan şəkil paylaşan görürük. Həmişə olduğu 
kimi yenə də sevincini dostlarıyla, oxucularıyla bölüşür. 
Üstəlik, azad olunmuş Qarabağın hüsnünə təzəlikcə bir 

silsilə şeir də qoşub. Vallah belə möhtəşəm, belə tükənməz 
sevinci qəlbinə zərrə-zərrə damızdırmaq üçün bir altmış il 
də yaşamağa dəyər. 

Ta gəncliyimdən bəri insaf-mürvət timsalı saydığım əziz 
qardaşımın yubileyinə həm öz adımdan, həm də təmsil 
olunduğum kollektivin adından mübarəkdarlıq verirəm. O 
gözəl qəlbindən, peyğəmbərlərdən, imamlardan, seyid 
babalarından miras qalmış o mübarək insafından muğayat 
ol, qardaş. Cəddin dadımıza yetsin! 

İlkin mənbə: yeniazerbaycan.com 

 
MüəlliF:  Fəxri  Uğurlu 
 

 
            Mustafa Müseyiboğlu adına kitabxana___________ 

                              

https://www.yeniazerbaycan.com/Edebiyyat_e106760_az.html
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/

RƏŞADIN RƏŞADƏTİ 
Avqustun 21-də ölkəmizin ədəbi-mədəni mühitində 
hamının yaxşı tanıdığı, mütləq əksəriyyətin böyük 
hörmətlə yanaşdığı, deyərdim ki, hətta sevdiyi şair, yazıçı, 
jurnalist, naşir, ictimai xadim Rəşad Məcidin 60 yaşı 
tamam oldu. Eyni gündə Prezident İlham Əliyevin 
sərəncamı ilə yubilyar media sahəsində uzunmüddətli 
səmərəli fəaliyyətinə görə ölkəmizin ali mükafatlarından 
birinə - 2-ci dərəcəli "Vətənə xidmətə görə" ordeninə layiq 
görüldü. Hər iki münasibətlə möhtərəm qələm dostumu 
ürəkdən təbrik edirəm. İnanıram ki, şərəflə yaşanmış bu 60 
onda "Ömrün ən yaxşı illəri arxada qaldı" - təəssüfü 
oyatmayacaq. Əksinə, yaşanan maraqlı, zəngin və dinamik 
həyat, əldə olunan təcrübə, sınaqların gətirdiyi müdriklik 
və ustalıq yeni, yaxşı əsərlər yaratmaq üçün bir 
bünövrəyə, guşə daşına çevriləcək. 

Rəşadı 25 yaşından, bəlkə daha öncədən tanıyıram. Ötən il 
"Azərbaycanın görkəmli adamları" seriyasından 
biblioqrafiyamın nəşrə hazırlanması ilə əlaqədar köhnə 

https://525.az/news/271207-resadin-resadeti--resad-mecidin-60-yasina

kağızlarımı araşdırarkən hələ "öz qəzetinin" olmadığı dövrdə 
məndən "Elm və həyat" jurnalı üçün aldığı müsahibə qarşıma 
çıxdı. Bildiyim qədər, həmin dövrdə kifayət qədər nüfuzlu və 
populyar sayılan bu jurnalda çalışırdı. Mətbuata bağlılığı isə 
universitet tələbəsi olduğu dövrdə başlamışdı. 

Bir igidin ömrünə bərabər son otuz iki ildə isə Rəşad Məcidin 
adı sonradan üzərinə götürdüyü, daha doğrusu, layiq 
görüldüyü çoxsaylı məsul vəzifələrin yanı sıra, həm də sevimli 
"525-ci qəzet"lə qoşa çəkilir. Yəqin qəzetin qəribə adının sirri 
çoxlarına bəllidir. Dövlət müstəqilliyinin atributlarından biri kimi 
meydana çıxan mətbuat bumunun yaşandığı 1992-ci ildə 
onilliklər boyu hər sayını səbirsizliklə gözlədiyimiz bu 
qəzet  dövlət qeydiyyatından keçən 525-ci mətbu orqan idi. 
İndi o yarım mindən çox qəzet-jurnaldan yəqin ki, tək-tükü, 
maksimum bir əlin barmaqları ilə sayıla biləcək 
qədəri  meydanda qalıb ki, onlardan da biri və təbii ki, birincisi 
"525-ci qəzet"dir. Nəşrin uzunömürlülüyü  Rəşad Məcidin 
nüfuzu və təşkilatçılıq qabiliyyəti, bilik və istedadı, monolit 
kollektiv yaratması, təkcə ədəbi-mədəni deyil, ictimai-siyasi 
həyatın da nəbzini tuta bilməsi sayəsində mümkün olub. 
Mübaliğəsiz demək olar ki, 33 yaşına qədəm qoyan "525-ci 
qəzet" 60 yaşlı Rəşadın ən böyük əsəri, onun müstəqil 
Azərbaycanın mətbuat və ictimai fikir tarixinə ən böyük 
töhfəsidir. Taleyinə belə bir qəzetin yaradıcısı, dəyişməz baş 
redaktoru olmaq yazılan ədəbiyyat adamı özünü xoşbəxt saya 
bilər. Səmimi şəkildə inanıram ki, bu gün ömrünün altıncı 
onilliyini gənclik eşqi və daha çox yazıb-yaratmaq arzusu ilə 
arxada qoyan Rəşad Məcid eyni enerji və yaradıcılıq əzmi ilə 
sevimli qəzetinin də yarım əsrlik yubileyini qeyd edəcək. 

Cəmiyyət həyatındakı inqilabi dəyişikliklər bəzən proseslərin 
mərkəzində olan insanları vaxtından əvvəl müdriklik yaşına 
çatdırır. Onları böyük və məsul vəzifələrin həyata keçirilməsinə 

cavabdeh edir. İctimai mühit və cəmiyyətdə söz sahibinə 
çevirir. Çiyinlərinə yaşa və təcrübəyə uyğun gəlməyən bir 
ağsaqqallıq missiyası, məsuliyyət yükü qoyur. 25-30 yaşlı 
Mirzə İbrahimovu, Səməd Vurğunu, Rəsul Rzanı, Süleyman 
Rəhimovu və digər XX əsr klassiklərimizi, bu yaradıcı 
şəxsiyyətlərin geniş, çoxcəhətli fəaliyyətini yada 
salmaq  kifayətdir. 

Ölkəmizin yenidən dövlət müstəqilliyinə qovuşduğu dövrdə 
oxşar həyat yolu keçən azsaylı yeni nəsil ziyalı və ictimai 
xadimlərdən biri də Rəşad Məcid oldu. Uşaqlıq illərini keçirdiyi 
Qarabağdan Bakıya gəlib riyazi təmayüllü baza təhsilinə 
baxmayaraq, ədəbiyyat və sənət Olimpində öz yerini tutmaq 
bacarıqlı gənc üçün sanki o qədər də çətin olmadı. 1990-cı ildə 
o, korrektorluqdan başlanan, sıravi jurnalistlikdən keçən əmək 
fəaliyyətini yeni yaradılmış Azərbaycan Tərcümə və Ədəbi 
Əlaqələr Mərkəzində sədr müavini  kimi davam etdirməyə 
başladı. Bu zaman Rəşadın 26 yaşı vardı. Ali təhsil diplomunu 
cəmisi iki il əvvəl alsa da, mətbuatda iş təcrübəsinin daha uzun 
tarixçəsi vardı. Ən başlıcası isə şəksiz ədəbi istedada, güclü 
söz duyumuna, yazıb-yaratmaq təşnəliyinə malik idi. 

Çətinlik və ziddiyyətlərlə dolu, yaddaşlara müharibə və torpaq 
itkisi ilə iz salan 1991-1992-ci illərdə əvvəlcə "Ədalət", sonra 
"Azərbaycan" qəzetində baş redaktorun birinci müavini olub. 
1993-cü ildə "Azərmətbuatyayım" İstehsalat Birliyinin rəisi kimi 
müstəqil rəhbərlik işinə keçib. Bundan bir il əvvəl isə yeni dövr 
mətbuatımızın flaqmanı şöhrətini qazanan "525-ci qəzet"i təsis 
edib. Artıq 20 ildən çoxdur ki, əvvəlcə gənclər üzrə katib, son 
dövrdə isə sədr müavini kimi Azərbaycan Yazıçılar Birliyinin 
rəhbərliyində təmsil olunur. İctimai həyatda prinsipial və 
vicdanlı insan kimi tanındıqca üzərinə düşən vəzifələrin də 
sayı artıb. Təbii ki, onların hamısını burada sadalamağa 
ehtiyac yoxdur. Deyəsən, statistikaya bir az çox yer ayırdım.  

Amma həqiqət budur ki, Rəşad Məcid yuxarıda ötəri 
xatırlatdığım işlərin çoxunu 30 yaşına qədər görüb, yaxud bir 
çox gələcək uğurlarının təməlini 30 yaşa qədər atıb. Yəni bu 
erkən yaşda tam özünütəsdiqə nail olub. Ədəbi ictimaiyyət və 
ölkə rəhbərliyi səviyyəsində tanınıb, təqdir edilib. Ən böyük 
qazancı isə qələm əhlinə, ilk növbədə də jurnalistlərə xüsusi 
tələbkarlıqla yanaşan, bir səhv addıma, yanlış sözə görə onları 
yüksəldikləri ucalıqdan asanlıqla endirən sadə insanların, 
minlərlə oxucunun rəğbətini qazanması olub. 

Bu rəğbətin kökündə, mayasında nə dayanır? Təbii ki, ilk 
növbədə Rəşad Məcidin yaradıcı potensialı, təqdirəlayiq insani 
keyfiyyətləri. Səmimiliyi, mərdanəliyi, dürüstlük və halallığı. 
İstedadı və istedadlara qayğısı. Vətənpərvərliyi və yurd 
sevgisi. Söz qarşısındakı məsuliyyət hissi. Ədəbiyyat və 
mədəniyyət üçün cavabdehlik duyğusu. Üzərinə necə ağır 
vəzifələr götürdüyünü bilməsi və onları daim vicdanla, şərəflə 
yerinə yetirməsi... Yenə sadalamaq olar. Amma fikrimcə, 
deyilənlər çağdaş Azərbaycan ədəbiyyatında və 

jurnalistikasında artıq öz yerini tutmuş Rəşad Məcidin portret 
cizgilərini tamamlamaq üçün kifayətdir. 

Rəşad prinsipial, amma konfliktsiz adamdır. Zidd qütbləri 
yaxınlaşdırmağı, hətta barışdırmağı bacarır. Lakin bu zaman 
öz təməl prinsiplərindən, inandığı gerçəklərdən də imtina etmir. 
Əks təqdirdə Yazıçılar Birliyi, yaxud Mətbuat Şurası kimi 
mürəkkəb, hər ağızdan bir avaz gələn çoxsəsli, polifonik 
qurumlarda işləmək və   simasını qoruyub saxlamaq o qədər 
də asan olmazdı. Başqa bir xüsusiyyəti isə insanları öz 
səmimiyyəti ilə inandırmağı, ən müxtəlif fikirli ədəbiyyat 
adamları arasında tərəfdarlar tapmağı bacarmasıdır. Tələbəlik 
illərindən yaxşı tanıdığım, böyük ədəbiyyat sevdalısı, 
hüquqşünas Yusif İldırımzadə yazılarının birində onu çox dəqiq 
şəkildə "xasiyyət xoşbəxti" adlandırıb və səhv etmirəmsə, bu 
uğurlu müşahidə Rəşad Məcid haqqındakı kitablardan birinin 
adına çevrilib. Dəqiq, tutumlu ifadənin ilk müəllifi isə Yusif 
müəllimin atası, tanınmış yazıçı və jurnalist, "525"in ən 
məhsuldar müəlliflərindən olan mərhum Əli İldırımoğludur. 

Rəşad Məcidin zəngin ədəbi yaradıcılığı, sənətkar siması, 
ictimai fəaliyyəti barəsində onlarla məqalələr, kitablar qələmə 
alınıb. Odur ki, məşhur atalar sözümüzdə deyildiyi kimi, 
görünən dağa bələdçilik etmək fikrindən uzağam. Sadəcə 
vurğulamaq istəyirəm ki, istər yazıçı, istərsə də şair kimi o, 
kifayət qədər geniş oxucu auditoriyasına malik yaddaqalan 
əsərlərin müəllifidir. Şeirlərinə bir çox uğurlu mahnılar 
bəstələnib. Poetik mətnlərinin musiqililiyi hətta qədim söz və 
sənət yurdu İtaliyada da diqqətdən kənarda qalmayıb... 

Bunlarla bir sırada Rəşad Məcid ədəbi-ictimai fikirdə daha çox 
jurnalist və publisist kimi tanınır. Onilliklər boyu davam edən 
uğurlu qəzetçilik fəaliyyəti onu bədii yaradıcılıqdan müəyyən 
qədər uzaqlaşdırsa da, milli-mənəvi mövcudluğumuz üçün 

zəruri olan, xüsusən də müstəqilliyin başlanğıc mərhələsində 
bütün kəskinliyi ilə ortaya çıxan problemlərin mərkəzinə gətirib. 
Qarabağ üçün, bu gün azadlığına qovuşmuş torpaqlarımız 
üçün sözü və qələmi ilə savaş verənlərin arasında Rəşad 
Məcidin, rəhbərlik etdiyi "525-ci qəzet"in, Mətbuat Şurasının 
xüsusi yeri var. Eyni savaş bu gün də yurda qayıdış, 
Qarabağın dirçəlişi üçün davam edir. 

Son vaxtlar milli mətbuatımızın banisi Həsən bəy Zərdabinin 
XIX əsrin 70-ci illərində hələ cəhalət və avamlıq girdabında 
boğulan, dostu ilə düşmənini ayıra bilməyən doğma xalqına 
ünvanlanmış sadə, yanğılı sözləri nədənsə daim beynimdə 
dolanır. "Çağırıram - gəlmir, deyirəm - eşitmir, göstərirəm 
görmür!" Məncə, Həsən bəyin bu qəlb fəryadı vətənini, millətini 
düşünən hər kəsin ürəyində əks-səda tapıb. Çağdaş ədəbi 
fikrin aparıcı simalarından biri kimi tanınan 60 yaşlı Rəşad 
Məcid də yaradıcılığa gəldiyi ilk gündən böyük Ustadın yolunu 
davam etdirir. Çağırır, deyir, göstərir. "525"in ətrafına toplaşan 
milli ruhlu, gerçək ədəbi istedada, əsl vətənpərvər keyfiyyətlərə 
malik müəlliflər kollektivi "Əkinçi"dən başlanan çağırışların 
hədər getmədiyinin göstəricisi, Rəşadın uğurudur. 

Qısa yazıya ad axtararkən onu "Rəşadın rəşadəti" 
adlandırmağı qərara aldım. Bu, gəlişigözəl ifadə, yaxud söz 
oyunu deyil. Rəşadət, qəhrəmanlıq təkcə döyüşdə göstərilmir. 
Həlledici anda şairin, yazarın əlində silaha, süngüyə dönən, 
onu "müsəlləh əsgərə" çevirən qələmlə (qoy bizim günlərdə 
lap klaviatura olsun!) həqiqətləri yazmaq, xalqı keçmişindən 
xəbərdar edib sabahına hazırlamaq, yalan və riyaya qarşı 
çıxmaq, insanlara vətən sevgisi, yurd məhəbbəti, daha yaxşı 
gələcək uğrunda mübarizə əzmi aşılamaq da  rəşadət və 
cəsarət tələb edir. 

Rəşad Məcid artıq qırx ilə yaxındır ki, bu işlə məşğul olur. 
İnanıram ki, yeni yaş, qarşıdan gələn illər daha uğurlu, 
məhsuldar olacaq. Yubilyara xas vətəndaş cəsarəti, sözü 
zamanında demək bacarığı bəlli bir ömür yolu keçmiş sənətkar 
püxtəliyi ilə birləşərək dövrün çağırışına cavab verən müdrik 
əsərlərin, cəmiyyət üçün faydalı ictimai fəaliyyətin 
arasıkəsilməzliyini, davamlılığını təmin edəcək. 

İlkin mənbə: RƏŞADIN RƏŞADƏTİ  
 

Müəllif: Vilayət Quliyev  

 
 
            Mustafa Müseyiboğlu adına kitabxana___________ 

Rəşad Məcidin şeir dünyası 

Rəşad Məcidi çoxdan tanıyıram, səksəninci illərdən. Deməli, 
aramızdakı münasibətin tarixi 40 ilə çatır. Onda tələbə Rəşad 
"Elm və həyat" jurnalında əməkdaşlıq edirdi, cavan, 
suyuşirin bir oğlan idi. Üz-gözündən, baxışlarından şair 
olduğunu zənn edirdim. Və səhv etməmişdim, 1981-ci ildə 
"Azərbaycan gəncləri" qəzetində ustad şairimiz Hüseyn Arif 
onun şeirlərinə "Uğurlu yol" yazmışdı. Onda Rəşadın 17 yaşı 
vardı. Hüseyn Arif çox nadir hallarda hansı cavan şairinsə 
şeirlərinə xeyir-dua verib, o, şeirdə, şairin xislətində təbiilik 
axtarırdı və Rəşadın şeirlərində də təbii hisslər, duyğular qol-
qanad açırdı. Mən Rəşadı "dünyaya təzə söz verən" 
(Yesenin), hər şeirində də təzə söz deyə bilən və buna can 
atan bir şair kimi tanıyıram. 1993-cü ildə çapdan çıxan "Hələ 
ki vaxt var" şeirlər kitabında belə bir şeir vardı: 

Babalar yaşıdı ağacım, 
Çiçəyin, gülün yadıma gəlməz. 
Sən ki, əsrlər görmüsən, 
Torpaq yaşıdı dağım. 
  

Dünya yaşıdı Gün işığım, 
Bir silkələyin yaddaşınızı, 
Mən sizi tanıdım, 
Siz məni tanımadınızmı? 
Əlbəttə, Rəşadın ayaq basdığı torpaq öz suyuynan, 
havasıynan, çiçəyiynən onu tanıdı, amma şairi gərək o torpaq 
üstündəki el tanısın, onun mühiti - şeir aləmi, adi oxucular və 
söz xiridarları tanısın və bu mənada, Rəşadın bir şair kimi 
etiraf olunması təbiidir - bunu ustadlar - Bəxtiyar Vahabzadə, 
Məmməd Araz, Anar, Elçin, Ramiz Rövşən də vaxtında 
təsdiq ediblər. Amma istəyirəm onun bir şair kimi 
özünəməxsusluğundan söz açım. 

"Həyat haradadırsa, poeziya da oradadır" (Belinski) - Rəşad 
Məcid həyat adamıdır və əgər belə demək mümkünsə, 
yaşadığı həyatın sevinclərini, ağrılarını, gözəlliklərini, sevgi 
dolu anlarını şeirə gətirir; obrazlaşdırır. Şair üçün romantik, 
ya realist olmağın fərqi nədir? Sən ay işığına baxıb ürəyini o 
ay işığına kökləyərsən, təbiətin gözəlliklərini öz içindəki 
təbiətlə qovuşdurarsan, "Arazlaşan, Kürləşən Vətəni" 
köksünə sıxasan, ya bir cənublu yaşıdının azadlıq çağırışına 
səs verəsən... Mən Rəşadın şeirlərində onun bol-bol 
sevinclərinin, təbiətin gözəlliklərindən ilhamlanmağının, 
"onu həm öldürüb, həm yaşadanın" gəlişindən "göylərə 
ucalıb, səmaya qalxdığının" poetik yaşantıları ilə rastlaşdım. 

Ona indi dəbdə olan "ovqat şairi" demək istəmirəm. 
Yaşadığın ovqat (kədərdən, ya sevincdən) keçici də ola bilər, 
məsələ onu həyatının unudulmayan anına çevirməkdədir. 
Deyəndə ki: "heç nə istəmirəm...heç yana baxmaq. Heç kimi 
görmək istəmirəm...gözlərimi yumub səni düşünmək 
istəyirəm" - bu səni tərpədən, qayğılandıran gözəl bir 
duyğudur. 

 

Rəşad Məcidin şeirləri haqqında yazdığım bir yazıda qeyd 
etmişdim ki, onun şeirlərinin əksəriyyəti sanki ay işığına 
tamaşa edərkən yazılıb. 

Bu dağlarda ay işığı - 
Çəməni bürüyən şehdir, 
Bir ahıl saçında zehdir. 
Bu dağlar ay işığında 
Nəsildən-nəsilə saflıq aparan 



           Rəşad Məcidin 60 illik yubileyi münasibətilə 

 

 44  

 

Yelkənli gəmidir. 
Bu dağlar ay işığında 
Üz-gözü südə bulaşmış 
Körpə kimidir. 
Ay işığının poeziyasını şeirimizə Ramiz Rövşən gətirdi, bu 
ay işığı Rəşadın şeirlərində "Ürəyim yol gedir ay işığında" 
örnək misraya çevrildi. Ay işığını sadəcə, bir təbiət hadisəsi 
hesab etmirəm, o, həm də tarixdir, insanın, onun əcdadının 
keçib gəldiyi yolu özündə əks etdirən bir güzgüdür. Bu ay 
işığında "cahana od ələyən, pillə-pillə qanadlanıb şimşək 
kimi çaxan" "Yanıq Kərəmi"nin, tarixin möcüzə sərgisi Cıdır 
düzünün, tənha iydə ağacının, soyulmuş dərisinin arxasından 
doğan cəsarət günəşinin - Nəsiminin, sahili olmayan ümman 
- Vazehin şeirlərinin, suları dumduru, sahilləri səssiz-səmirsiz 
Araz çayının əksini gördüm. 

Böyük şairimiz Məmməd Arazın bir misrasını xatırlayıram: 
"Təbiəti şeirə gətir!" Rəşad Məcidi mən heç də təbiət şairi 
adlandırmıram. Onun təsvir etdiyi ay işığı da, dağlar da, 
dəniz də, tənha iydə ağacı da, yağış da, qar da özü ilə təbiət 
arasında bir harmoniya axtarmağa yönəlir. "Səni anlamağa 
çalışdım, gördüm ki, səhər açılır". "Qupquru quruyan quyu 
öz suyunu arzuladığı qədər təşnəyəm sənə". "Hələ ki, qar 
kimisən - Təzə, bol, rahat, yumşaq, geniş... Əridikcə çıxacaq 
üzə gizlətdiyin hər nə var". 

Azərbaycan şeiri bütün Şərq şeiri orbitində bədii təsvir 
vasitələrinin, şeirə naxış vuran məcazların heyrətamizliyi ilə 
diqqəti cəlb edib. Bircə Füzuli kifayətdir ki, şeirimizin məcaz 
qüdrətinin nəyə qadir olduğunu göz önünə gətirək. Və 
XX=XXI əsrin şairi Rəşad Məcidin şeirlərində də "Füzulidən 



            Rəşad Məcidin 60 illik yubileyi münasibətilə 

 

 45  

 

bir dad, bir duz" olduğunu görürsən. Çoxlu misallar gətirə 
bilərəm, amma Rəşadın yalnız bircə şeirini misal gətirəcəyəm 
ki, o şeir başdan-ayağa məcazlar üstündə qurulub - 

"Əllərimin qabarı, ürəyimin qabarı" 
Bir pöhrə ağacdı - tumurcuqlayıb, 
Bir parça çəməndi - güllü, çiçəkli. 
Bardı, bərəkətdi 
Əllərimin qabarı. 
  

Gözümdə çaxan şimşəkdi, 
Alnıma söykənən əlim. 
Qəlbimi yandıran qəmim, kədərim, 
Sonrakı ağlım, Araz dərdim. 
Ağ varaqlarda çırpınan duyğularım - 
Ürəyimin qabarı. 
  

Deyə bilmədiyim sözdü - boğulub qalıb, 
İki damla yaşdı, 
Gözlərimdə sıxılıb qalıb 
Ürəyimin qabarı, 
Əllərimin qabarı. 
Yaşıl-yaşıl gözəlliyini, 
Budaq-budaq barını gördüm, 
Sən neylədin, ürəyimin qabarı?! 
Rəşadın "Çiyələk qadın" kitabındakı şeirlərin hamısı 
sevgidəndir. Təbiət gözəlliklərini şeirlərində özünəməxsus 
orijinal bədii təsvir vasitələri ilə əks etdirən Rəşad sevgi 
şeirlərində də bənzərsizdir. O mənada ki, yaşanılmış 

hisslərini qələmə alır. Biz bu hisslərin "ərazisində" vüsal-
hicran dolaylarında yol gedən, bəzən uğursuzluğa düçar olub 
göz yaşları içində qıvrılan, bəzən də sevdiyini mələk sanan 
məcnunvari bir sitayişin şahidi oluruq. Bir sözlə, onun sevgi 
qəhrəmanını bu müqəddəs, bu ali hissin sözün yaxşı 
mənasında əsiri olduğunu görürük. Sevgi varsa, yaşamağa 
dəyər! Sev-ucalarsan! Sev-mənən zəngin olarsan! Sev-
gözəllik duyğusuyla yaşayar, yaradarsan! Sevdiyin qadına 
pərəstişdə, heyranlıqda bulun, onu ürəyinin taxtı-tacı bil, 
həyat sənin üçün gözəlləşər, ülviləşər... 

Budur, sevən aşiq dahi aşiq Füzulinin heykəli qarşısında öz 
məhəbbətini etiraf edir: 

Surquclayıb yüz ağrını, əzabı, 
Dərd içində səadətdən gülmüşəm. 
Xoş anların yapışmışam yalından, 
Göz yaşımı gülüşümlə silmişəm. 
Ustadımın heykəlinin önünə, 
Aşıb-daşan məhəbbətlə gəlmişəm. 
Mən nə deyim bu halətə, bu hala? 
Demək, hələ çalxalanır dənizim, 
Sevgimizdən qımıldanır. 
Bir neçə gün bundan əvvəl "Azərbaycan" jurnalının 7-8-ci 
qoşa sayında Rəşad Məcidin "Şuşa dəftəri" silsiləsindən 
təqdim etdiyi şeirlərini oxudum. Bu silsilə Vaqif 
Bəhmənlinin çox dəqiq qeyd etdiyi kimi: "Şuşa dəftəri"nin 
poetik yaddaşı həm tarixidir, həm çağdaşdır, həm də ruhani. 
Bu şeirlər çoxsaylı oxucu üçün ürəyin başında, sol cibdə 
gəzdirilməyə layiq Qarabağ himnləridir!". Bu silsilədə hər 
şeir otuz illik həsrətdən sonra Şuşanın ehya olunan təzə, bir 

şairin sözlə hördüyü poetik rənglərdir, naxışlardır. Mən 
Rəşad Məcidi - illər boyu şeirlərini oxuduğum bu şairi heç 
vaxt "Şuşa dəftəri" silsiləsində olduğu kimi nikbin 
görməmişdim. "Şuşa dəftəri" müasir poeziyamızda təzə bir 
sözdürdür. 

Süzülür dan yerindən tarixlərin işığı - 
Dahilər şəhərinin işıqlı yaraşığı! 
Şəninə dastan yazır, 
söz qoşur haqq aşığı, 
Əcdaddan paydı deyir, 
qoca Şuşa sevgisi! 
Azərbaycan əsgəri... 
borc ödəyib canıyla, 
Köksündə cüt gəzdirib bayrağı vicdanıyla! 
İslanıb hər qarışı şəhidlərin qanıyla, 
Dönüb yalçın qayaya, 
tunca Şuşa sevgisi! 
Rəşad Şuşa havasının sirrini, Şuşada bitən kəkotunun, 
Şuşanın loğman şaxtasının və s. Şuşaya məxsus görüntülərin 
sözlə çəkilən rəsmlərini Rəşadın şeirlərində gördüm. 

İlkin mənbə: Rəşad Məcidin şeir dünyası  
 
Müəllif: Vaqif YUSİFLİ 
 
            Mustafa Müseyiboğlu adına kitabxana___________ 
 

                              

https://www.google.com/url?client=internal-element-cse&cx=005943032525959190534:4x-aoq72r6q&q=https://edebiyyatqazeti.az/news/edebi-tenqid/12007-resad-mecidin-seir-dunyasi&sa=U&ved=2ahUKEwiM3Kzr65yIAxXjKhAIHRZKAKYQFnoECAMQAg&usg=AOvVaw3HJIt_d6H5n08OrNuwViFN&arm=e
https://www.google.com/url?client=internal-element-cse&cx=005943032525959190534:4x-aoq72r6q&q=https://edebiyyatqazeti.az/news/edebi-tenqid/12007-resad-mecidin-seir-dunyasi&sa=U&ved=2ahUKEwiM3Kzr65yIAxXjKhAIHRZKAKYQFnoECAMQAg&usg=AOvVaw3HJIt_d6H5n08OrNuwViFN&arm=e
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/

Zaman və tale sözçüsü 
İki əsrin qovşağının başabaş qırx ilində Azərbaycan xalqının 
mədəni, ədəbi, mətbu və ictimai həyatının inkişafında 
müstəsna xidmətləri olan bir şəxsiyyətin 60 yaşı tamam olur - 
Rəşad Məcid... Laçınlı müdrik el ağsaqqalı Mirhacib Ağanın 
nəvəsi, Qarabağın ləyaqətli, ziyalı insanlarından olan 
Müseyib müəllimin oğlu, cümlənin dilini nağıllardakı kimi 
yüyrək eləsək, yəni bizim Rəşad Məcid altmış ili dizinin 
altına qoyub yetmişə və daha sonrakı onilliklərə üz tutur. 

Yaxşı tanıdığım bu şəxs təmiz, duru qanlı Azərbaycan 
türküdür, şairdir, unikal, ədəbi-estetik və həyati dəyərə malik 
hekayənin müəllifi olsa da, o, ikicə nəsr örnəyinə görə 
nasirdir, "525-ci qəzet" kimi otuz illik bir müddətdə işıq üzü 

görən, milli mətbuatımızın tarixini zənginləşdirən mətbuat 
orqanının qurucusu, naşiridir. 

Bu hələ azdır, o, bizim zamanımızda deyildiyi kimi, alovlu 
publisistdir. Niyə belə deyirəm, çünki onun qələmindən 
çıxan, mətbuatda dərc olunan yüzlərlə esse, analitik yazı, 
təəssürat və səfər qeydləri, həyat hadisələrindən qidalanan 
məqalələr silsiləsi öz sətirlərində qlobal mahiyyət daşıyaraq 
davamlı energetikanı hifz etməklə bərabər, oxucuların 
qəlbində od-ocaq yandırır, könüllərə hərarət daşıyır. 

Jurnalistlər peşə amilinə görə zamanın, vaxtın sifarişinə 
məhkumdurlar. Uzunömürlü, əhəmiyyətli dəyərlər yaradan 
jurnalistlərin isə ayrı bir sifarişçisi də var - həm də onlar bir 
neçədir: ürək, vicdan, haqqın, hüququn pozulmasına 
dözümsüzlük, dürüstlük, ədalət prinsipi, humanizm, aktuallıq, 
obyektivlik və sarsılmaz vətən sevgisi, vətəndaşlıq mövqeyi! 

Milli mədəni, ədəbi və mətbuat müstəvisində onun əksər 
hallarda uğurla yekunlaşan çalışmaları, sözün gerçək 
mənasında, bəlli dövrün mövcud mühitinə töhfələr vermiş və 
bütün bunlar Azərbaycanda, türk dünyasında, postsovet 
məkanında mənəviyyat anlamına maraq göstərən hər kəsə 
bəllidir. 

Hiss edirəm ki, öncədən ümumiləşdirmə məni bir qədər irəli 
atır. 

Əslində bunun səbəbi deyilənləri isbat etmək üçün əlimin 
altında olan istinadların bolluğu və Rəşad müəllimin 

həyatına, şəxsiyyətinə, yaradıcılığına kifayət qədər vaqif 
olmağımdır. 

*** 

Yazı masamın üstündə onun qələmindən çıxan on-onbeş 
civarında kitab və haqqında yazılan məqalə, esse, şeirlərdən 
ibarət toplular üst-üstədir. "Hələ ki, vaxt var" (1993), "10 
sentyabr" (2004), "Əlvida və salam" (2009), "10 sentyabr" 
(hekayə, bir neçə dildə), "Dəlicəsinə" (2014), "Bir də 
gəlməyəcək" (2015), "Roman - sevgi şeirləri" (2015), "Bir 
daha gelmeyecek" (Ankara, 2015), haqqında akademik İsa 
Həbibbəylinin "Bütün yönləriylə yaradıcı", çoxsaylı müəllif 
düşüncələrindən ibarət "Xasiyyət xoşbəxti" (2019)... Maraq 
xatirinə deyim ki, məndə olan bu kitabların hamısı müəllifin 
avtoqrafı ilədir. 

Oxuyub bildiklərimə görə, o, 1964-cü ildə avqust ayının 20-
də (doğum şəhadətnaməsində Ağcabədi yazılsa da) ən 
mötəbər şahidin, anası Yavər xanımın dediyinə görə, Laçın 
rayonunun Kosalar-Ağoğlan kəndində doğulub. Görünür, 
yəqin ki, elə belədir, atası Müseyib müəllimin xidməti 
vəzifəsi, iş yerləri ilə əlaqədar olaraq Rəşad səkkiz il 
Ağdamda məktəbə gedib, sonra Bakıda riyaziyyat təmayüllü 
məktəbdə orta təhsili başa vurub, universitetin filologiya 
fakültəsindən "konkursa düşüb", o biri ili sonralar bütün 
həyatına və yaradıcılığına istiqamət verən həmin ali məktəbin 
jurnalistika fakültəsinə qəbul olunub. Səhv etmirəmsə, elə 
təhsil illərində bu gün Azərbaycanın sevilən yazıçısı, millət 
vəkili, "525-ci qəzet"lə sözün yaxşı mənasında, uğurla 

rəqabət aparan "Ədalət" qəzetinin baş yazarı Aqil Abbasın 
təşəbbüsü ilə "Elm və həyat" jurnalında işə düzəlib. 

Gənc yazarın o illərdə ara-sıra görünən imzasıyla yanaşı, 
onun "Ədalət qəzeti"ndə, "Azərbaycan" ("Həyat") qəzetində 
redaktor müavini, Azərbaycan Tərcümə Mərkəzində direktor 
müavini, "Azərmətbuatyayım"da rəis olduğu vaxtları da, 
"525-ci qəzet"in təsis olunduğu 1992-ci ili də xatırlayıram. 

Və elə bil hər şey dünən olub. Və elə bil indinin indisində də 
onun 21, mənim 30 yaşım var. Biz demək olar ki, hər həftə, 
iki gündən bir indiki Milli Parkda (Bulvarda) sıralanan fərqli 
çayxanalarda Aqil Abbasın başçılığıyla ustad, eyni zamanda 
həmyaş sənətkarlarla (aktyorlar, rəssamlar, müğənnilər, 
alimlər, oxucular, siyasətə meyil edənlər daxil) bir araya 
gəlir, sayı bilinməyən "çaynikləri" sümürüb boşaldır, 
qolumuza güc verib bilyard daşlarını şaqqıldadır, Xəzəri seyr 
edir, ədəbiyyatdan, sənətdən... danışır, adətən ən sonda 
cibimizin qüvvəsi çatan həddə hardasa bir qismət çörək 
kəsməyə tərpənirdik. 

Bizə nisbətən, Rəşadın yaşı az olsa da, o, mötəbər insanlarla 
(Firudin Şuşinski, Vaqif Səmədoğlu, Abbas Abdulla, Aydın 
Məmmədov, Ramiz Rövşən, Seyran Səxavət, Vidadi 
Məmmədov, Nüsrət Kəsəmənli, Çingiz Əlioğlu, Sabir 
Rüstəmxanlı, Firudin Cəlilov, Cəlil Nağıyev, Kamil Vəli, 
Zakir Fəxri, Mövlud Süleymanlı, Vaqif Cəbrayılzadə, Baba 
Vəziroğlu, Tahir Aslan, Aqil Abbas, Ağacəfər Həsənli, 
Mehman Cavadoğlu, Tehran Vəliyev, Fikrət Əhmədov, 
Pərviz Xosrovoğlu, İlqar Həsənov, Aydın Səlimzadə, Şamxal 
Rüstəm, Loğman Rəşidzadə... və daha kimlər) həmin o bir 



           Rəşad Məcidin 60 illik yubileyi münasibətilə 

 

 52  

 

neçə masanın birləşdirilməsindən ibarət çay masası ətrafında 
özünə dinc bir künc tapırdı. Danışmaqdan çox, dinləməyə 
üstünlük verirdi. Bu, lap yaxşı yadımdadır.  

*** 

Bizim siftə tanışlığımız həmin o möhtəşəm 80-ci illərə 
dayanr. Dərin tanışlığımız isə 80-ci illərin sonunda, mən 
"Kommunist" qəzetində çalışanda başladı. 

Demokratiya və etiraflar axtarışındaydıq. Sovet rejiminin 
təzyiqlərinə məruz qalmış insanların üstünə işıq salmaq, bir 
çoxlarının qəsb edilmiş haqlarını illər ötəndən sonra heç 
olmasa, təskinlik xatirinə yada salmaq istəyi vardı. 

Haqlı olaraq ilk yada düşənlərdən biri o zaman heç bir rəsmi 
titulu olmayan, amma xalqın qəlbində öz ecazkar səsiylə 
möhkəm yer eləyən Flora Kərimova oldu. 

"Kommunist"ə "Sovet kəndi" qəzetindən gəlmişdim, 
iqtisadiyyat şöbəsinin müdiri idim. Əslində bu mövzunun 
mənim redaksiya işimə dəxli yox idi. Di gəl, özümə dəxli 
vardı, çünki zatən, təbiətən mədəniyyət zümrəsindən idim. 

O zaman eləydi, indi də elə qalır. 

Uzun sözün qısası, çayxana dostumu (indi müdrik dostum) 
aradım. Soruşdum ki, Flora xanımı danışdıra bilər? Gözü 
güldü. Və səhəri gün Rəşad Məcid redaksiyada ağ gül dəstəsi 
ilə (nədənsə güllərin rəngi yadımda elə qalıb) dahi müğənnini 
qarşıladı. 

Sonda o zamanın gözüylə böyük rezonans doğuran müsahibə 
qəzetdə dərc olundu. Adı beləydi: "Bağlı qapı açaram". Təbii 
ki, Rəşad o müsahibəni gənclik şövqü, bir az "ağına-bozuna" 
baxmadan qələmə almışdı. Müğənninin azad düşüncəsi də 
əsaslı rol oynamışdı, şəksiz. Əlbəttə, biz yazını mövcud 
meyarlara uyğun bir qədər ütülədik (burada yadıma bir 
alleqoriya düşür. Deyir, bir gün bir anac toyuq necə olursa, 
tonlarla taxıl yığılan anbara yol tapır. Elə buğda tığına çatan 
kimi, hələ bir dimdik buğda dəni götürməmiş başlayır eşənək 
atmağa. Qıraqdan baxan anbardar deyir, ay toyuq, qabağında 
bu qədər arınıb-arıtlanmış dən var, dənlə də, niyə eşənək 
atırsan? Toyuq deyir: fikir vermə, qardaş, tökülmüşlərim - 
ayaqlarım eşələməyə öyrəşib). Və bəli, lüzumsuz ixtisar, 
mətnin üstündə eşənək atmaq sovet mətbuatının ən başlıca 
səciyyələrindən biriydi. 

Az sonra Rəşad müəllim bizim qəzetdə elmlər doktoru, 
Tərəvəzçilik İnstitutunun direktoru Fəzli Hacıyevdən 
müsahibə aldı. Yenə də "Bağlı qapı açaram"dan heç də az 
əks-səda verməyən, A-2 formatda qəzetin tam bir səhifəsini 
tutan yazı "Göyərtinin göynərtisi" adlanırdı. 

İndi baxıram, Rəşad müəllim həmin o yazıların heç birini 
həm də publisistik əsərlərdən ibarət "10 sentyabr", "Əlvida və 
salam", "Dəlicəsinə" kitablarının heç birinə daxil etməyib. Bu 
düzgün qərardı, sanıram. Çünki onlar zamanın çağırışlarıydı. 
Ziqzaqlı keçid dövründə cəmiyyətin yoluna işıq tuturdu ki, 
mənəviyyat və iqtisadiyyat yönlərində hansı və necə əngəllər 
var və insanlar o məqamları heç olmasa nəzərə alsınlar. Yaxşı 
ki, bizim Milli Kitabxanamız var və Azərbaycanın ictimai 
həyatının fərqli dövrlərindən bəhs edən dövri nəşrlər orada 

qorunur. Həmin fərqli dövrləri araşdıranlar, heç şübhəsiz, 
öncə xatırlatdığım Rəşad Məcid imzalı məxəzləri də gözdən 
keçirəcəklər. 

Əslində bu tipli xatiratları yazının sonuna saxlamaq 
istəyirdim. Amma bu gecə vaxtı Mərdəkanda, dostumuz 
barədə bu yazını qələmə aldığım anlarda həyət işıqlarının 
nura boyadığı əncir, nar, küknar ağaclarına baxır, hiss edirəm 
ki, Rəşad Məcidin varlığına təpədən-dırnağa ehtiramla 
doluyam. O qədər ki, heç bilmirəm, nəyi indi deyim, nəyi 
sonra? Düşüncələrimin hamısı birdən gəlmək, birdən 
səslənmək, birdən kağıza köçürülmək istəyir. Yenə də 
dadıma Rəşad müəllimin sülh adamı olmağı yetişir. Məncə, 
rahat, fərəhli həyatın düzəni sülhdür! Dünyanın altı-üstünə 
çevrilirsə, hansı yaradıcılıqdan, hansı sevgi duyğularından, 
ümumən, hansı insaniyyətdən söhbət gedə bilər? Belə olduğu 
halda, gərək biz də hər sözün növbəsini öz məqamına 
tapşıraq. 

*** 

Nəzərə alınmalı ilk düşüncə budur: Rəşad Məcid haqqında 
bizim bu yazıya qədər kimlər yazıb, nələrdən bəhs ediblər? 

Əgər tədqiqat fikriylə ümumən mətbuat nüsxələrini (kitab, 
jurnal, almanax, toplu, qəzet) vərəqləsək, yaxud internet 
resurslarına baş vursaq, əhəmiyyətli külliyyatla qarşılaşarıq. 
Mənsə, öz mülahizələrimi bu dəqiqə, Mərdəkanda həyət 
işıqlarının nura boyadığı əncir, nar, küknar ağaclarının 
şahidliyi altında, yazı masamın üstündəki kitablara əsasən 
qələmə alıram. Onların sayı dörd üstəgəl birdir (Ankarada 

nəşr olunan "Bir daha gəlməyəcək", Bengü, 2015 kitabını 
Bakıda işıq üzü görən "Bir də gəlməyəcək" kitabının 
ekvivalenti saymaq şərti ilə). 

Məhz bu dörd kitab əsasında Rəşad Məcidin yaradıcılığına 
münasibət bildirmək düşüncəsi ortadadırsa, o zaman 
akademik İsa Həbibbəylinin Rəşad Məcidin yaradıcılığından 
bəhs edən məxsusi monoqrafiyasını və o əsasda "Bir də 
gəlməyəcək" toplusunda yer alan "Bütün yönləri ilə yaradıcı" 
başlıqlı "Ön söz"ü yola davam üçün istinad kimi önə 
çıxarmaq istərdim. 

İsa müəllim sözügedən tədqiqatın lap başlanğıcında yazır ki, 
Rəşad Məcid çoxcəhətli yaradıcılıq fəaliyyətinə malikdir və 
məşğul olduğu bütün yaradıcılıq sahələrində professionaldır. 

Akademik daha sonra qeyd etməyi zəruri sayır ki, 
publisistika Rəşad Məcidin yaradıcılıq fəaliyyətinin əsas, 
aparıcı tərəfidir, onun gündəlik işidir. Azərbaycanda "525-ci 
qəzet" səviyyəsində müstəqil mətbuat yaratmaq və bu qəzetin 
nəşrini uğurla davam etdirmək onun xidmətidir. Rəşad Məcid 
müstəqillik dövrü Azərbaycan publisistikasının əsas 
yaradıcılarından və görkəmli nümayəndələrindən biridir. 
Ədəbi tənqid sahəsində də Rəşad Məcid mükəmməl "yazıçı" 
sözü deməyi bacarır. Rəşad Məcid tam orijinal bir şairdir. 
Müstəqillik dövrü Azərbaycan şeirinin yaradıcıları sırasında 
onun özünəməxsus görkəmli yeri vardır. R.Məcidin şeirləri 
mövzu, janr, üslubi yanaşma, bədii təsvir vasitələri ilə 
bənzərsizdir. İsa müəllim "Bütün yönləri ilə yaradıcı" ədəbi 
portretində poetik duyğuların estetik təsir gücünü Rəşad 
Məcidin şeirləri əsasında incələyəndə həyatiliyin, təbiiliyin 

müstəsna şərtlər olduğunu təsirli cümlələrlə ifadə edir: "Hələ 
ki vaxt var" kitabından görünür ki, Rəşad Məcid üçün şeir 
"bir dolu ürəyin püskürmə çağıdır", "dikəlib asfaltı deşən 
bənövşədir", "sinədə boğmaq olmayan bir qəfil hönkürtü" 
kimi təbii proseslərin nəticəsində yaranmış bədii düşüncənin 
ifadəsidir. Rəşad Məcidin lirikası içərisində olduğu 
cəmiyyətlə və doğma təbiətlə birgə nəfəs alan cavan bir 
qəlbin şairanə şəkildə vurğunluğudur. Onun şeirlərində dünya 
da, Vətən də ictimai motivlər də, milli duyğular da, sevgi də, 
təbiət də, tale də öz şeiriyyətini təqdim edir. 

İsa Həbibbəylinin irəli sürdüyü elmi əsası olan bu 
mülahizələrlə şərikəm. Bu da qeyd olunmağa layiqdir ki, 
tədqiqatın müəllifi araşdırma axarında Rəşad Məcidin 
yaradıcılığının həm şair, həm publisist, həm yeni dövrün 
mətbuat banisi, həm də ədəbiyyat və ictimai xadim baxış 
bucağından elə dəqiq məqamlara toxunur ki, oxucuya elə 
gəlir şair-publisist haqqında hansı təyinedici düşüncə varsa, 
onların hamısı deyilib, yazılıb. "Bütün yönləriylə yaradıcı" 
("Bir də gəlməyəcək" kitabı) Ön sözünü oxuyarkən, sözün 
düzü, milli poeziyamızın ötən əsrin 80-ci illərindən başlayan 
və bu günümüzə qədər davam edən ədəbiyyat tablosu 
gözümün önünə gəldi və tam bir arxayınlıqla təsdiqlədim ki, 
gör bizim poeziya məkanında nə qədər özünəməxsus dəyərli 
simalar var, Rəşad Məcidlə bərabər onların hər birinin 
yaradıcılığı məhz İsa Həbibbəylinin "Bütün yönləriylə 
yaradıcı" əsərindəki mükəmməlliklə təhlil və təqdim 
olunmağa layiqdir. 

Yubilyar dostumuz yaradıcılığının bəhrələri haqqında hansısa 
tanıtım, təbliğ, araşdırma yazılarına əlahiddə həvəs 

göstərməsə də, bu mövzuya müraciətlərin kasadlığını da 
söyləyə bilmərik. Onun əsərləri barədə kimlər söz açmayıb. 
Yalnız "Xasiyyət xoşbəxti" toplusunda yer alan nüfuzlu 
imzaların bir qismini xatırladırıq: Kamal Abdulla, Nizami 
Cəfərov, İrfan Çiftçi, Ramiz Rövşən, İradə Tuncay, Pərvin, 
Tehran Əlişanoğlu, Kamran Əliyev, Bədirxan Əhmədli, 
Buludxan Xəlilov, Ənvər Əhməd, Elşən Əlibəyli, Mustafa 
Çəmənli, Firuzə Nadir, Aysel Əlizadə, Türkan Turan, Şəfəq 
Nasir, Gülnar Səma, Elnura Cavadzadə, Şahanə Müşfiq, 
Südabə Sərvi, Elxan Zal, Yaşar Qasımbəyli, bu sətirlərin 
müəllifi Vaqif Bəhmənli. Bu adlar, bu ədəbi məqalə örnəkləri 
yalnız öncə adıçəkilən kitablarda yer alanlardır. Halbuki 
dostumuz haqqında Hüseyn Arif, Nəriman Həsənzadə, 
Məmməd Araz, Elçin, Anar, Aqil Abbas, Yaqub Öməroğlu, 
İmdad Avşar... kimi qüdrətli söz sahiblərinin yazdıqlarını da 
yada salmaqda haqlıyam. Bu arada türkiyəli mərhum 
jurnalist, şair, filosof, ədib İrfan Çiftçinin "Dəlicəsinə" 
kitabının Türkiyə nəşrinə yazdığı "Rəşad Məcidin keçib 
gəldiyi tunel" adlı Ön sözü xüsusilə vurğulamalıyam. Bu 
siqlətli araşdırma təkcə kitab müəllifinin deyil, Azərbaycan 
ziyalılığının, milli ədəbi düşüncəmizin indi qorxunc yuxu 
kimi təzahür edən mənfur dünyadan, qeyri-humanist 
mühitdən, başqa sözlə, sovet rejimindən çətin qopuşunu, 
ictimai-siyasi bətndən gələn ləkələrdən qurtuluşunu yüksək, 
intellektual səviyyədə və ümumiləşdirmə yoluyla təsvir edir. 
İrfan Çiftçiyə belə bir qüdrətli əsər yaratmaq imkanını 
(şansını) yenə də bizim bu yazının qəhrəmanı - Rəşad Məcid 
vermişdir. 

Bu anlamda akademik Nizami Cəfərovun şair-publisist 
haqqında mülahizələri də yerinə düşür. Nizami müəllim 
səxavətli və ədalətli ədəbiyyatşünas, həssas təhlilçidir. O bir 
çox hallarda imzanın siqlətinə fərq qoymadan, hətta boz bir 
külliyyatda belə orda-burda işaran dəyərləri görür və tam bir 
səmimiyyətlə təqdim edir. Bəzən onun ədəbiyyatşünas 
yanaşması səhrada çiçək toplamağa bənzəyir. Yaxşı ədəbi 
örnəklər isə tənqidçini elə qanadlandırır ki, yazıçının, şairin 
heç özünün xəbəri olmadığı qiymətli məqamların tərifi üzə 
çıxır. Uzağa getmirəm, görkəmli alimin məhz qanadlanaraq, 
kifayət qədər zəngin yaradıcılığa əsasən qələmə aldığı "Rəşad 
Məcid, yaxud ürəyi dünya qədər genişliyin metafizikası" 
əsəri indicə irəli sürdüyüm qənaətin sübutudur. 

Nizami müəllim Rəşad Məcidin bütün qatqılardan, 
qafiyəpərdazlıqdan, şablon ahəngin barmaq sayından, yaxşı 
və pis olan bütün qəliblərdən uzaq, yalnız ürəyin və poeziya 
fəlsəfəsinin ritminə uyğun, təbii, doğal şeirlərinə məhz elə 
yuxarıda sadalanan maddələrə nəzərən diqqət yetirmiş və 
fərqləndirmişdir ki, Rəşad Məcidin həm yaradıcılığında, həm 
də geniş ictimai fəaliyyətində nə uğur varsa, Tanrıdan gəlir. 

Və əziz qardaşım Nizami Cəfərov ədəbi qeydlərinin lap 
əvvəlində Rəşad Məcidin poetik dünyasından bir seçməni 
misal gətirir və mən utanc hissi keçirirəm, ay Allah, nə təhər 
olub ki, ömür boyu kimin tərəfindən yazıldığının fərqinə 
varmadan yaxşı sözün dalınca sürünən birisi, yəni mən, 
Rəşad Məcidin bu şeirinin ecazını bu dərəcədə dərindən hiss 
etməmişəm?! Hələ bəndlərə, misraların düzümünə baxın. 
Sizcə, sadə xalq qoşma formasının içində bütöv bir bədiyyat 
fəlsəfəsinin yaşandığını etiraf etməkdə haqlı deyiləmmi?  

Olsun ki şeiri Allah adama 

Yaşadıb ömründə tufan, yazdırır. 

Birinə "Məsnəvi", birinə "Xəmsə", 

Birinə sevgidən roman yazdırır. 

  

...Mənə də lütf edib öz kərəmini 

Yenidən yolladı öz qələmini. 

Yaşlı gözlərimin silib nəmini 

Oturdub diz üstə, dastan yazdırır. 

  

Tanıdım üzünü, duydum rəngini, 

Hiss etdim göylərin bu ahəngini. 

Ard-arda düzülən söz çələngini 

Özüm yazmıram ki, yazan yazdırır. 

Sözügedən dəyərli əsərdə akademik Nizami Cəfərov məhz 
şair Rəşad Məcidin yaradıcılığından alınmış poetik örnəklərin 
təsdiqiylə həm yazıda, həm həyatda qəhrəmanımızın qeyri-
adi həssaslığını önə çəkir. Daha sonra şair-publisistin 
genişplanlı yaradıcı şəxsiyyət olduğunu bəlirləyən digər 

atributlara işıq salır; bu, yazarın əsərlərinin çoxşaxəliliyi 
(şeir, hekayə, publisistika, ədəbi tənqid, hətta son zamanlar 
qələmsiz yazılan əsərlər - V.B.) təbiətinin (və yaradıcılığının) 
hər cür regionçuluqdan, məhəlləçilikdən uzaq olmağı, həyatı 
həm yaşam, həm də yaradıcılıq planında zövq mənbəyi 
olaraq qavramasındadır. 

Yazının davamında İradə Tuncayın "Taleyin Rəşada verdiyi 
ən böyük töhfə müdrik və ağıl olub" cümləsi yer alan "Beş" 
adlı essesini, akademiyanın müxbir üzvləri Tehran 
Əlişanoğlunun "525-ci qəzet"in yeni mərhələdə 
Azərbaycanın ədəbi-bədii düşüncəsinin inkişafında oynadığı 
roldan, ədəbi gəncliyə mükəmməl qayğıdan bəhs edən 
"Ədəbi 525" və redaktor Rəşad Məcid üç tezis işığında" 
analitik-elmi ümumiləşdirməsini, Kamran Əliyevin "Etiraf 
poeziyası", yaxud Rəşad Məcidin lirik qəhrəmanı", professor 
Bədirxan Əhmədlinin "Göz yaşının çəkisi" əsərini 
xatırlatmaq o mənada yerinə düşür ki, Bədirxan müəllim 
demişkən, "akademik İsa Həbibbəylinin "Bütün yönləriylə 
yaradıcı" monoqrafik tədqiqatından sonra isə onun haqqında 
artıq ədəbiyyatşünaslıq ciddi şəkildə məşğul olmağa başlayıb, 
bu isə şairin, yazıçının, publisistin təkamül yolunun yeni bir 
mərhələyə çatmasından xəbər verir. 

60 yaşının bərəkətini yaşayan görkəmli ədibin həyat və 
fəaliyyətindən, yaradıcılığının janr və məzmun etibarı ilə 
fərqli yönlərindən bəhs edən çox sayda məqalələrdən 
misalların, iqtibasların sayını kifayət qədər artırmaq 
mümkündür. Həm də bu yalnız bu yazını yazarkən, masamın 
üzərindəki kitablara istinadla tamamlana bilməz. Ən azı ona 
görə ki, Rəşad Məcid yalnız "525-ci qəzet"in baş redaktoru 

deyil, həm də indi milli mətbuatımızın sərvəti sayılan bu 
nəşrin ən fəal müəlliflərindən biridir. Deməli, dostum 
haqqında tamlığa yaxın biblioqrafik bir resenziyanın hasilə 
gəlməsi üçün, başqa mətbuat orqanlarını demirəm, təkcə 
"525-ci qəzet"in 32 ildə çap olunmuş on minlərlə nüsxəsini 
vərəqləmək, arxivşünas səriştəsiylə araşdırma aparmaq lazım 
gələrdi. Bu, bizim arzumuzdu, indilikdə məqsədimiz deyil. 
Mən bu sətirləri ona görə yazıram ki, şair, publisist, mətbuat 
xadimi, ədəbi proses təşkilatçısı Rəşad Məcidin 60 illik ədəbi 
ictimai fəaliyyətinin əhəmiyyəti, tam 40 ili yaradıcılığa həsr 
olunmuş 60 illik bir ömrün ümummilli dəyəri xalqımız və 
ədəbi ictimaiyyətimiz tərəfindən yenidən sərf-nəzər edilsin. 
Eyni zamanda əmin olmaq istədim ki, içindəki böyük 
nisgilləri, ağrı və sıxıntıları mərdanə bir şəkildə qəlbinin ən 
dərin qatlarında büküb-bələyərək, həyat yollarından eyzan 
təbəssümlə, yumorla, ifrat mehribançılıqla ötüb keçən, hər 
birimizin qəlbinə sirayət edən Rəşad Məcid qoy özü də bilsin, 
heç olmasa, 60 yaşın içində mənəvi bir rahatlıq, qürur duysun 
ki, onun varlığı xalqımız üçün ən azı öz ampluasında necə də 
əziz və qiymətlidir.  

*** 

Əgər şairin ədəbi tərcümeyi-halını, o zamanın diliylə desək, 
mərkəzi mətbuatda ilk çıxışıyla hesablasaq, onda deyə bilərik 
ki, Rəşad Məcid Azərbaycanın şeir təsərrüfatına uğurla 
qədəm qoyub. Ən azı yox, məhz ona görə ki, gənc şairin 
Hüseyn Arifin uğurlu yoluyla "Azərbaycan gəncləri" 
qəzetində ilk mübarək imzası görünəndə (1981) onun cəmi-
cümlətanı 17 yaşı vardı. 

Lakin Allah vergisi daha erkən yaşlardan təzahür edir, bu, 
birmənalıdır. Deyilənin təsdiqini Rəşad Məcidin özünün 
1983-cü ildə seçmələnib nəşriyyata təqdim edilən, illərdən-
illərə hansısa redaktorların qovluq rəflərində mürgüləyən və 
bir də aradan 10 il keçəndən sonra "Mərhəmət" jurnalının 
əlavəsi olaraq öyrəşdiyimiz "gənc müəllifin ilk kitabı" 
standartlarından fərqli şəkildə işıq üzü görən şeir qovluğunun 
"ədəbi taleyində" izləyə bilərik. Daha doğrusu, müəllif daha 
on il sonra o kitabçanı olduğu kimi "10 sentyabr"a (2004) 
daxil edərkən bu ağırayaqlı kitaba yazdığı giriş mətndə sözə 
mübtəla olmağının, şairliyinin "yaşını" belə müəyyən edir: 

"İlk şeirimi haçan yazmağım barədə fikirləşəndə özümü 
yazağzı Ağdamdakı dördmərtəbəli binanın ikinci 
mərtəbəsində yerləşən evimizin dəmir çərçivəli 
pəncərəsindən baxan görürəm. O pəncərədən tumurcuqlayan 
ağaclar görünürdü, bir az uzaqda qarlı dağlar görünürdü. 
Onda mənim - 8-9 yaşlı uşağın o darısqal evdən həyətə, 
genişliyə çıxmaq istəyi hədsiziydi. Yadımdadır ki, yaz 
haqqında, meşə və dağ haqqında olan ilk misralarımı məhz 
onda qoşmuşdum. Sonralar ara-sıra nəsə yazırdım. Amma 
indi fikirləşirəm ki, mənim yazmağıma qol-qanad verən 
təbiət, dağlar, meşələr, çaylar, qayalar indi yağı tapdağı 
altında qalan torpağımızın bənzərsiz gözəlliyi olub". 

Yaşın fərqi yoxdu, şair taleyi elə belə də başlamalıdı, insana 
darlıqdan xilas olmaq, həyata, təbiətə qaynayıb-qovuşmaq 
ehtirası sirayət etməlidi. Əgər Rəşad Məcid ətrafında baş 
verən, Azərbaycan xalqı üçün bəzən varlıq və yoxluq 
dərəcəsində enib-qalxan, dalğalanan hadisələrə 1980-lərdən 
2000-ci illərə qədər çox yox, elə azcana laqeyd qalıb, başını 

aşağı salaraq şeirini yazsaydı, imkanı da vardı ki, onları 
silsilələr, yaxud kitablar şəklində çap etdirsin, o zaman 
Rəşadın külliyyatı zahirən daha sistemli bir halda oxucunun 
əli altında olardı. Amma o Rəşad Məcid, bizim indi 
tanıdığımız və olduğu, göründüyü kimi sevdiyimiz Rəşad 
Məcid olardımı? 

Bu şair sanki bütün ədəbi-publisistik varidatını iki daş 
arasında, qaşla göz arasında hasilə gətirib. Rəşadın 
şeirlərində ədəbi çağlayışları yönəltməyin adi, sakit, lal 
təzahürü yoxdur. Onun ədəbi fəallığını çətin də olsa, 
sıralamağa cəhd edərkən, irəlicədən müəyyənləşdirilməsi 
mümkün olmayan yaradıcı zəlzələ qırılmalarını, qəfil vulkan 
püskürmələrini müşahidə edirəm. Bu hal dostumun "Tanrının 
bəxşişi" adlı şərti dastanında, "Yenə də bahar qayıdır" şərti 
romanında, "10 sentyabr" hekayəsinin mübhəm bir şəkildə 
nazil olmağında açıq-aşkar görünür. 

Rəşad Məcidin şeir qiraəti səhnə nitqinin peşəkar qaydalarına 
tabe olmasa da, təsirlidir. Özündən deyil, çox vədə başqa 
şairlərdən - Bəxtiyar Vahabzadədən, Əli Kərimdən, Nəriman 
Həsənzadədən, Məmməd Arazdan, Ramiz Rövşəndən, Vaqif 
Səmədoğludan, Vaqif Bayatlıdan, Eldar Baxışdan, 
Sücaətdən... ("Yatmıram ki, ağlayıram gecələr!") əsərlər 
səsləndirir. 

Bədgüman deyiləm, "repertuarında" məndən də var, elə ki, 
hardasa qəfil görüşürük, qardaş istiqanlılığı ilə qoluma girib, 
"Mən bir gül kolpanı, gül topasıyam, Bəhmənlidə, Həsənqulu 
oğlu Qəbilin yurdunda", yaxud "Ehey, kim saxlayıb bu 
səkidə maşını?", yaxud "Kirayədə yaşadığım evlərin 

darvazası balacaydı, əyildim", - deyə hayqırır... Bu, guya 
onun mənə zarafatıdı. Əgər, "Ə, bəsdi, camaat eşidir, məni 
biabır eləmə", - deyib qarşısını almasam, deklamasiya hələ 
bir müddət də çəkər... 

Rəşad Məcid öz şeirlərini də ehtirasla, gözü alacalanaraq 
oxuyur. Xüsusilə, "Xilaskarım" əsərini. Bu şeirin həyat 
prototipinin, yəni real predmetinin siqaret olub-olmadığı 
ədəbi mübahisələr doğurmuşdur. Rəşad elə adamdır ki, 
dadına baxdığı, uzaq olsun, zəhərsə də, əgər həqiqətən, 
ziyanlıdırsa, onu digərlərinə rəva bilməz. 

Elə bu səbəbdən qəti şəkildə deyirəm ki, "Xilaskarım" 
şeirinin kontekstindəki siqaret tüstünün, adətgərdəliyin deyil, 
mühitin insan üzərindəki şiddətinin və bu şiddətə sinə gərən 
səbrin, çarəsizlikdən çıxış yolunun simvoludur. Şeirdə siqaret 
sadəcə, tükədilən zərərli bir qida olmayıb, tükənmək, bitmək 
təhlükəsiylə üzləşənləri xilas edəndir. Təbii ki, o şeiri qələmə 
alarkən, müəllif mənim və başqalarının mülahizələrinin 
sonradan necə olacağını ağlının ucundan belə keçirməyib. 
Amma, kor-kor, gör-gör, şeirdə tənbəki tüstü deyil, son 
güman, yeri, tutalğacdır, hətta dostdur, arxadır, cismin 
zəhərlənməyi hesabına olsa belə, ruhu diri saxlamaq 
vasitəsidir. Xilaskar yalnız gücü bərpa etmir, gücdən düşənə 
qüvvə verir. O, bəlkə də yeganə pasibandır. Düşüncə 
zəncirini hörüb uzatmaq olar; qısaca, bu şeirin çağırışı, 
məncə, ondan ibarətdir ki, ey çevrə, ey insanlar, ətrafınızı 
nəzərə alın, heç kimi, heç nəyi təntitməyin, mərdi qova-qova 
namərd eləməyin, bir kimsəni bir büküm siqaret cığarasının 
içinə soxmayın! Və əgər bu baryerlərin çıxılmazlığı şiddət 
edirsə, o zaman insanın bir fərd olaraq gümanı gələn hansısa 

bir çətiri başına ələnən daşların qarşısına tutmaqdan özgə 
çarəsi qalmır. Əgər qarşısıalınmaz şər qüvvə həmlə edirsə, 
müdafiə ehtimalı, əks-hücum imkanı məhduddursa, o zaman 
insanın hansısa bir qaya yarığına, tüstü görünməzliyinə, hətta 
sərgərdan bulud layları altına sığınmağı da, ən azı şair 
nəzərindən mümkün və məntiqlidir. "Xilaskarım" şeiri 
poeziyanın emosional şkalasında qələmə alınıb və bəlkə də 
birnəfəsə deyilib, oxunub, sözün düzü, mən "dadından vaz 
keçilməyən" o bəyaz tüstüdə azacıq xalis, çoxillik şərab ətri 
də hiss etdim. 

Şair Rəşad Məcidə yalnız "Xilaskar" xatirinə güzəşt edə 
bilərəm. Əslində İsa Həbibbəylinin dediyi kimi, Rəşad Məcid 
ilham və idrakla, qələm və kağızla təkbətək qaldığı hallarda 
digər yaradıcılara bənzəməyən sətirləri sıralayan, dilə, 
qələmə gətirdiyi, yalnız özününkü olan bənzərsiz şairdir. 
Qarışıqlıq düşməsin deyə bu yerdə şeirləri yer alan digər 
kitablarını dirsəyimlə masamın uzaq küncünə siyirir və 
büsbütün poetik ruhdan ibarət "Bir də gəlməyəcək" kitabı ilə 
nəfəs-nəfəsə qalmağa üstünlük verirəm. 

Bəri başdan deyim ki, bu poeziya toplusu - Rəşad Məcidin 
poeziya çələngi - nəğmə buketi son on ildə yalnız onun deyil, 
ümumən çağdaş poeziyamızın uğurlu məxəzi olmaq şansını 
qoruyub saxlayır. Məncə, kitabın bel sütununu təşkil edən üç 
bölmənin - "Tanrının bəxşişi" - dastan, "Yenə də bahar 
qayıdır" - roman, "Martın biri" - hekayə adlandırılması yalnız 
tərtibatçı uğuru deyil, dostumuzun yenilik axtarışlarının, 
yaxud onun hər cəhətdən novator davranışlarının növbəti 
təzahürüdür. 

"On gün", "Bir də gəlməyəcək" ədəbi antologiyanın (ona 
görə antologiya ki, burada dastan da, roman da, hekayə də, 
üstəlik, tarixçə irəliki illərə aid, ənənəvi və azadyana şeirlər 
də var) sıralamaya görə dördüncü şeiridir. Əsəri olduğu kimi 
köçürürəm: 

Əvəz verib düz on gün, 

On gün də əvəz verir! 

Hisslərini yazmağa 

İlahi nəfəs verir. 

Yanına qaldırıbdı, 

Uca buludlardasan. 

Boylan, bir də bax indi, 

Anla, bir gör hardasan? 

  

Bu işığın içində 

Az zamanın var sənin. 

Çox da yuxarı qalxma, 

Ruhlar aparar səni. 

İlahi qüdrətini, 

Bax, göndərir yazmağa. 

Cəmi onca günün var 

Yüz on şeir yazmağa. 

Mənim bəzi şakərlərim var, güman elədim ki, "Tanrının 
bəxşişi"ndə yəqin yüz on şeir var, rəhmətlik atam demişkən, 
"prinsipə düşüb" saydım və gördüm ki, "Dastan"dakı şeirlərin 
sayı yüz on yox, üç o qədərdir. Statistikaya yuvarlanmayaq. 
Məsələ burasındadır ki, Rəşadın bu ufacıq şeiri say haqqında 
deyil, vaxt, zaman barəsindədir. O zaman ki, çatmır, o zaman 
ki, macal adlı bir sinonim ismi də var, səni Allah-təalanın 
çiyninə qoyduğu şairlik missiyasından cüda salır. Rəşad 
Məcid "bütün yönləriylə yaradıcı" olduğuna görə, o, həmin 
şeirin yarandığı zaman kəsiyində poetik duyğularının kağıza 
köçürülməsini vətəndaşlıq naminə, Seyran Səxavət demiş, 
qurban tikəsi kimi yeddi yerə bölür. 

Rəşad Məcid Azərbaycan poeziyasında, tutalım, belə bir 
anlamda bənzərsiz şairlərdəndir ki, yalnız pafos və statik 
ədəbi qaydalar əsasında qurulmuş "mükəmməl" məmulatları 
ayrı bir şəkildə uçurub dağıdır. Onun şeirlərində ənənəvi, 
qafiyənin, bölgünün, hecanın, təqdinin gözlənilməz hallarına 
rast gələ bilərsiniz, amma orada hissin, duyğunun təhrifi gözə 
dəymir. Həmişə yox, bəzən şeirdə hansısa nəzəri qaydalar 
pozula, yaxud ikinci dərəcəli ola bilər, təki obrazlı düşüncə, 
poetik hissiyyat nələrisə ötürmək energetikasını hifz etsin. 

İlahi tərəfə yol alacağam, 

Yuxuma gəlməzdi iki il öncə. 

Onu ki Allahım bəxşiş eylədi, 

Yaxına gəlməzdi iki il öncə. 

  

Qarşımda yox idi belə ucalıq, 

Durub gözləyirdim - gəlir qocalıq. 

Çayından ayrılan bu qızıl balıq 

Arxına gəlməzdi iki il öncə. 

  

Üzdüm tərs tərəfə, axına deyil, 

Baxdım uzaqlara, yaxına deyil. 

Gördüm ki, bu xına o xına deyil, 

Bu xına gəlməzdi iki il öncə. 

  

Ömrün hər məqamı olmur ki, dərin, 

Üzürəm içində neçə dərd-sərin. 

Qarşıda yaşanıb görəcəklərim 

Ağlıma gəlməzdi iki il öncə. 

Poeziya ilə az qala, Rəşadın yaşı qədər ilişgimə əsaslanıb 
deyirəm ki, bu şeirdə müəyyən misraların daha rəvan və 
yatımlı olması üçün təshihlər aparıla bilər. Amma bu, boşuna 
bir təklifdir. Əgər bu və Rəşadın digər şeirlərinə kənar 
müdaxilə olsa, cərrah tikişlərinin yeri, izləri mütləq qalacaq. 
Bu mövzuya daha toxunmayacağam. Eləcə "Bir də 
gəlməyəcək" kitabını tam bir arxayınlıqla vərəqləyib imkan 
daxilində irəliləmək istəyirəm, yəni poeziyasına, qəlbinə, 
şairin dünyasına doğru bir qədər də irəliləmək istəyirəm... 

Rəşad Məcidin "Dastan" altyazısıyla təqdim etdiyi böyük 
silsilənin vurub-tutan, qələbə qazanan, məğlubiyyət acısı 
dadan baş qəhrəmanı - Koroğlusu, Aşıq Qəribi, Tufarqanlısı, 
Romeosu, Məcnunu, Hamleti sıralanan isimlərdən də 
göründüyü kimi, sevgidir, məhəbbətdir. Yaddaşım 
aldatmırsa, şairin şeirlərində bəlkə də ən az işlədilən də elə 
bu iki söz, qoşa sinonimdir. Onun bu qəbildən olan əsərləri 
təbiətən qarmaqarışıq eşq duyğularını fərqli sintaksislə, ayrı 
bir lüğət tərkibiylə anladır. Bunlar, aşiqlik məqamındakı 
minlərlə sevgi kodlarıdır ki, hələlik onlar adsızdır. Həmin o 
dilsiz-ağızsız sevgi, heç demə, ən dinc halında belə dibsiz 
dəryaymış. 

Sən mənim halımı görəsən gərək, 

Görən çəkdiyimə dözə bilərsən? 

Mənim boğazıma çıxan dənizin 

Ən dayaz yerində üzə bilərsən? 

  

...Yazmağa nə var ki, sənin halını 

Sən mənim halımı yaza bilərsən? 

Şairin şeirlərində duyğular, hisslər, həyatla estetik təmas 
mövzusundan asılı olmayaraq sadə və təbii şəkildə obrazlara, 
ədəbiyyat faktına çevrilir. 

"Yaddaşımı sil" adlı şeirdə şair həqiqi, yüksək eşqə layiq 
olmaq üçün, sanki qüsl edirmişcəsinə ilahidən iltimas edir ki, 
onu yenidən yaratsın. Deyir:  

İlahi, sən mənim yaddaşımı sil, 

İlahi, sən mənə bir sovqat eylə, 

Məni bilgisayar, ya telefon bil, 

Beynimi təzələ, ya format eylə. 

Şair bütün varlığının hüceyrələrinə qədər yenilənməsi 
təmənnasındadı, yalnız bircə şərtlə:  

Bircə, taleyimi başdan yazanda 

Məni onsuzluğa düçar etmə sən! 

Məni susuz dodaq, çiçəksiz bahar, 

Məni kilidi yox açar etmə sən! 

Obrazlı istilahın əksini də işləmək olardı, yəni "açarsız kilid". 
Hər iki halda məna dəyişmir. Fərd çarə axtarır, bir-birinə 
uyğun ya açar, ya qıfıl ortada yoxsa, deməli, ortada olan 
çıxılmazlıqdır, məhdudiyyətdir, girişin və çıxışın yoxluğudur. 
Şairin fərdiyyəti burasındadır ki, o kilidi (əlbəttə, bir məcaz 
olaraq) iri plana çəkir. Kilid yoxsa, açar nəyə gərək? Allah 
kilidi də, açarı da qəhr etsin, deyirəm! Amma bununla belə 
düşünürəm ki, biz paslı kilidləri dərhal özümüzdən 
kənarlaşdırsaq da, həyatımızın künc-bucağı sıradan çıxmış 
qıfılların açarlarıyla doludur. 

Açar, kilid... sərt metallar bir qırağa, "Bir də gəlməyəcək" 
adlı yüzlərlə şeirdən, poetik duyğulardan ibarət toplunun baş 
qəhrəmanı, şəksiz ki, pilə kimi yumşaq, bəzən etiraza gələn, 
bəzən sıxılıb bərkiyən, bəzən damarları qan çəkən ürəkdir. O 
ürək ümidlə döyünür, bircə xoşbəxt döyüntüsünü belə itirmək 
istəmir, aldığı çatların, zədələrin yerini ilahi bir loğmansayaq 
sarıyıb sağaltmağa can atır. Şair ürəyi başqa cür olmur, elə bu 
sayaq olur. Yoxsa, "Dastan" müəllifi durub-durub özündən 
deməzdi ki: 

Qanımı oynadan öpüşlərində 

Ruhuma calanan ruhunu gördüm. 

İstilik, od-alov qalxdı dərindən, 

Gerçəyə çevrilən yuxumu gördüm! 

Əynimin ölçüsü, oxşarım, eynim, 

Ən uyğun, ən rahat çalağım mənim. 

Bu ağac hələ çox bar gətirəcək, 

Bardan əyiləcək budağım mənim! 

"Dastan" müəllifinə görə sevgi sirri xudadır. Bunu sadə insan 
da, filosof da söyləyə və reallıq meyarlarıyla əsaslandıra 
bilər. Məncə, şairin işi ədəbi əsaslandırmadır ki, onun da 
təzahürü qəlb çırpıntılarının bəhrəsi olan misralarda, 
sətirlərdə, bəndlərdə, hətta bəzən qafiyələrdə, şeirin fərqli 
şəkillərində özünü göstərir. Amma Rəşad Məcid insan 
xasiyyətinə uyğun olaraq bəzən, başqa sözlə, sevgi hissləriylə 
ləbələb dolu olduğu hallarda qafiyəsiz, hecasız... sadəcə, 
insan səsiylə belə pıçıldayır: 

Xoşbəxtlikdən tərpənə bilmirəm... 

Ya da belə deyir: 

Gülüşümlə həyatımı 

İsidəcəm şüa kimi. 

Nəfəsimi kürəyimdə 

Duyacaqsan dua kimi. 

Deyir: 

Ən qatı qaranlığım 

Gülüşünlə yox olar. 

Məni gülərək oyat, 

Gülə-gülə yuxulat! 

Sözügedən silsilədə şairin "Mələk" adlı bir şeiri "Bir də 
gəlməyəcək" kitabının 135-ci səhifəsində yer alıb. Üç bəndlik 
şeir belədi: 

Göydən hansı endi: təyyarə, yoxsa, 

Hava limanında gözləyən mələk? 

Hifz edib qoruyan, sevinc bəxş edən, 

Məni addım-addım izləyən mələk? 

  

Dəli arzusuyla, cəsarətiylə 

Qatı cəngəllikdən yol eləyəndi. 

Sərhədsiz eşqiylə, məhəbbətiylə 

Adımı özünə qul eləyəndi. 

Yerdə doğulanın çatmaz cürəti, 

Adamı belə tez qaldırsın göyə. 

İşıq sürətidi onun sürəti 

Bir anda çatdırır ən yüksəkliyə. 

Açıq-aşkardır ki, şeirdə səmavi, irreal, mifoloji mələkdən 
deyil, real, sevimli insandan, indi uçaqdan enəcək şəxsdən 
gedir. O, indi uçaqdan enəcək, o, ucalıqdan gəlir, lap aşağıda 
isə onu qarşılayan bir kimsənə var. Belə bədii-həyati 
təfsilatda, məncə, bənzətmələrə, təşbehlərə, hətta həmişə 
sevgiylə bahəm təzahür edən emosiyalara, ah-uflara yer 
qalmır. Bəlkə də siz məni, yox, qardaş, "bu, Rəşadın heç də 
ən uğurlu şeiri deyil", - deyə qınaya bilərsiniz. Razıyam. 
Amma, mən, axı irəlidə dedim, şairin əksər yazıları (poeziya) 
əsasən, zahiri bərbəzəkdən, nəzəri tərtiblərdən hiss olunacaq 
dərəcədə uzaqdır. Belə hallarda bütövlükdə mətn, məhz 
reallığı və bədiiliyi ilk sətrindən sonda qoyulan nöqtəyə qədər 
ehtiva edir. Lap açığı, deyim, mən Rəşadın şeirlərində onun 
qəlbən sevdiyi, şeirlərini əzbər səsləndirdiyi Ramiz Rövşənlə 
bərabər, "Nə xoşbəxt imişəm bir zaman Allah" deyən Əli 
Kərimlə, "Göllər çiçəkləyir yağış yağanda" - deyən İsa 
İsmayılzadə ilə, "Bir günah sənindi, bir günah mənim", 
yaxud "Sən məni özünə öyrətmə belə" - deyən Musa Yaqubla 
poetik qohumluq hiss edirəm. Deməzdim ki, Rəşad sevgi 
şairidir, tutalım, Sergey Yesenin, Nüsrət Kəsəmənli 
misalında. Bu şairdə vəziyyət bir qədər fərqlidir. O bizim 
doğma şeirimizin bütün kişi şairləri kimi, sevdiyini qınayıb 
özünü haqlı sansa da, yenə də daha çox ağrıyan, daha çox 

zədələnən onun özüdür. Bəlkə elə bu səbəbdən xilasın çarəsi 
kimi, o, Rəşad Məcid sevgini özündən qat-qat yuxarı qaldırır 
və söyləyir ki, 

Adını çəkəndə dilim bal dadır, 

Üzüm işıqlanır, Güntək yanıram. 

Mələklər qolumdan tutub qaldırır, 

Bir boy ucalıram, qanadlanıram. 

  

Genimdi, soyumdu, qanımdı adın, 

Minillik tarixi köçümdən gəlir. 

Ən dərin qatımda atəş oyadır, 

Hüceyrəmdən qalxır, içimdən gəlir. 

  

Qoymaram adına yanaşa kölgə, 

Müqəddəs ziyarət, məkandı adın. 

Tanrı bəxşişisən, ən məsum körpə, 

Ən ağıllı adam, ən üstün qadın. 

Sevgi Tanrı lütfüdür. Rəşad Məcidin indi misal gətirdiyim 
şeirində, çəkinmədən deyirəm, Fərhadanə, Füzuliyanə, 
Vaqifanə bir yanaşma var; bu da ondan ibarətdir ki, sevginin 
qırıntıları, hissiyyatları, hüceyrələri lap sonda toparlanıb, 
böyük sevgini, "ən ağıllı adam"ı, "ən üstün qadın"ı yaradır. 
Və belə olduğu halda aşiqin sevgi önündə "Savayı" harayıyla 
diz çökməkdən özgə yolu qalmır: 

Yaddaşımda nə qalıb ki, 

Sirli kələkdən savayı. 

Sinəmin altında nə var 

Təşnə ürəkdən savayı. 

  

Füzulitək yanan neyəm, 

Tənha atlı, tək gəmiyəm. 

Kimsə yox dərdimi deyəm, 

Əsən küləkdən savayı. 

  

Barışdığım gərdişim var, 

Alışdığım vərdişim var... 

Mənim özgə nə işim var 

Səni sevməkdən savayı?! 

Türk tarixinin və poeziyasının mərdanə şairi Nəsiminin 
misraları yadıma düşür: 

Zahidin bir barmağın kəssən 

            dönüb Həqqdən qaçar, 

Gör bu gerçək aşiqi 

            sərpa soyarlar, ağrımaz. 

Bizim təpədən dırnağa şair, nə yazıq ki, həm də sovet şairi 
Süleyman Rüstəm də Allah- təalanın hökmü və ədəbi 
təcrübənin varisliyindən bəhrələnərək yazırdı ki: 

Rüstəmin onda ki, canan görünür gözlərinə, 

İmtahançün sən onun barmağın kəs, bilməz! 

Rəşad Məcid bəzən insafsızcasına özünü "talesiz", hardasa 
"uduzmuş şair" "saysa" da və bunu etiraf etsə də, bütün 
sinirləri, özünün tez-tez işlətdiyi hüceyrəsiylə ədəbiyyat 
tarixinə bağlıdır və oradan qidalanır. Məsələn, belə: 

Heç nə sona yetən deyil, 

Bu eşqə qəfəs bilmərəm. 

Bu ruhumda, bu halımda 

Barmağımı kəs, bilmərəm! 

Oxşarlıq və fərq göz önündədir, məncə... 

*** 

Mən monoqrafiya yazmıram, sadəcə, uzun illərdən bəri 
yaradıcılığını, ədəbi-ictimai fəaliyyətini izlədiyim, bütün 
bunların mənə yalnız və yalnız hüzur, könül şükranlığı verən 
bir şəxsin 60 yaşına yetişməyinə bir vəsilə olduğunu 
düşünərək qələmə alıram. Və burada onun poeziya sərvətinə 
münasibəti sərgiləyən düşüncələrə nöqtə qoyuram. Fərqli 
mülahizələrin Rəşad Məcidin ədəbi çalışmalarının daha 
mükəmməl şəkildə izlənməsinə həsr edilən digər 
məqalələrində yer alacağına ümid bəsləyirəm. 

Və belə inamla istəkli şairin, mötəbər qələm sahibinin 
poeziya ətirli bir neçə kitabını yazı masamdan aralayıram. 
Hətta, yarıdan çoxu poeziyadan ibarət olan "10 sentyabr" 
kitabını belə... 

Söz-sözü çəkir... 

Tənqidçi-şairə Bəsti xanım Əlibəylinin olduqca məzmunlu 
Ön sözü ilə təqdim olunan "10 sentyabr" kitabı yazarın iki 
hekayəsi ilə açılır: "10 sentyabr" və dırnaq işarəsi altında 
"Cənnət dərəsi". Hər iki hekayə barədə son 20 ilin 
mətbuatında, ədəbi icmallarda, yazıçının yaradıcılığına həsr 
olunan məqalələrdə geniş bəhs edilib. Bu hekayələrin dünya 
və milli nəşrimizin bədii-estetik parametrləri əsasında 
qurulduğu şübhə doğurmur. Yazıçının ciddi məramı, yüksək 
humanizm, süjet xəttinin bütövlüyü, fərdiyyət və 
qloballaşmanın qarşıdurmasından doğan təbii, dəqiq 



            Rəşad Məcidin 60 illik yubileyi münasibətilə 

 

 79  

 

situasiya, yığcam bir mətn daxilində yaddaqalan obrazların 
unudulmayan simaları... bütün bunlar "10 yanvar" 
hekayəsinin nəsr uğurunu təmin edir... 

Rəşad Məcidin 60 illik uğurlu ömür yolunu qutlayarkən 
ədibin publisistika yaradıcılığından söz salmamaq ən azı 
natamamlığa səbəb ola bilər. Mən Rəşad müəllimin son 
illərdə "Qələmsiz yazılanlar" silsiləsinə dayanan bütün 
publisistik yazılarını işıq üzü gördüyü anında izləmişəm. 

Bu yazıların az bir qismi nəzərdən keçirdiyimiz kitablarda 
yer alıb ("10 sentyabr", "Əlvida və salam", "Dəlicəsinə", 
"Qələmsiz yazılanlar"). Həmin əsərlər sırasında "Yazıçının 
bicliyi", "Elifə mədhiyyə", "Gəncədəki ruh", "57 il öncənin 
borcu", "İranda bir həftə", "Əsəd bəy və Nuridə xanım", 
"Ağrı qardaşlarımız - bəlalı Krım tatarları" və s. əsərləri 
ayrıca qeyd etməyə dəyər. Məhz bu yazılarda publisist Rəşad 
Məcidin fakt, mövzu seçimi istedadını, mövzunu ən oxunaqlı 
tərzdə qələmə almaq səriştəsini, təhlil, tənqid imkanlarının 
genişliyini görə bilirik. Rəşadın bədii-publisistik yazılarında 
şairanəlik vətəndaş məsuliyyəti ilə birləşib itilik, kəskinlik, 
heyrətamiz təsir gücü qazanır. Tək bircə misal gətirmək 
istəyirəm, "Gəncədəki ruh" yazısından. 

"Elə bizim xalqımızın soyuq, rasional düşüncəli xalqlardan 
fərqi də məhz o ruhdadı. O ruhu bizim qanımızda qoruyub 
saxlayan, ölməyə qoymayan bizim musiqimizdi, 
muğamımızdı, sazımız, sözümüzdü. Bəzən muğama da 
həqarət yağdıranlar tapılıb. Amma onun qanımızın 
dərinliklərindəki hüceyrələrimizi dipdiri saxladığını kim dana 
bilər ki? Kim o ruhun yaşamasında Nizaminin, Nəsiminin, 

Füzulinin, Sabirin, Mirzə Cəlilin, Bəxtiyar Vahabzadənin, 
Məmməd Arazın... rolunu inkar edə bilər? Üzeyir bəyə də 
ara-sıra ağız büzənlər olur... Amma kim Üzeyir bəyin 
musiqisinin böyüklüyünə şübhə edə bilər ki? Kim onun bizim 
xalqın formalaşmasındakı müstəsna rolunu dana bilər? Kim 
onun çərçivələrə sığmayan hədsiz-hüdudsuz improvizələrini, 
insan qanını coşduran əsrarəngiz musiqisini soyuq, bumbuz 
halıyla dinləyə bilər ki? Amma təəssüf ki, tapılır - 
dəyərlərimizə qara yaxanlar, öz içinin kəsafətini, kin-
küdurətini dahi insanlarımızdan çıxmağa çalışanlar hələ də 
tapılır. Böyük ziyalılarımızı absurd ittihamlarla sovetə, molla 
rejiminə xidmət etməkdə qınayanlar tapılır. Nadanın biri 
yerindən qalxıb birliyimizin çox seyrək ümid nöqtələrindən 
olan Şəhriyarı molla rejiminə xidmətdə suçlayır. Başqa biri 
Bəxtiyar Vahabzadəni sovetdən mükafat almaqda, o birisi 
dəyərli yazarımızı hansısa təltifdə ittiham edir. 

...Azərbaycanı istəməyən qüvvələrin ən birinci amalı bax, elə 
budu - dəyərlərimizi gözdən salmaq, onu aşağılamaq və 
sonda ruhumuzu öldürmək. 

...Bir neçə il öncə "İrşad" otelində keçirilən bir tədbirdə 
Bəxtiyar Vahabzadəni xəstə, zəif vücudu ilə bir kənarda 
oturan gördüm. Aman Allah, üzünü qırışlar bürümüş bu 
böyük insan uzun illər öz şeirləri ilə ürəklərimizə hakim 
kəsilmiş, ruhumuzu oyatmış, qəlbimizi coşdurmuşdu. İndi 
xəstəhal görkəmli bu insan bir qıraqda oturub nigaran 
baxışlarla tədbirə gələnləri süzürdü. Yaxınlaşıb əllərindən 
öpdüm. Bu gün o səhnə yadıma düşəndə Bəxtiyar 
Vahabzadənin böyük şəxsiyyətinə sonsuz ehtiramla bərabər, 
nə gizlədim, içimdə özümə də hörmətim artır. Mən 

millətimizə, xalqımıza xidmət edən dəyərli insanların əllərini 
öpməkdən heç vaxt çəkinmədim. Otağıma gələndə ayağa 
sıçradım, qabaqlarına yüyürdüm. 

Rəşad Məcidin publisistik arsenalı həqiqətən, zəngin, 
çoxistiqamətlidir. Onlar mahir bir yazarın qələmiylə 
yonulmuş örnək abidələr kimidi. Onların bir çoxu əlinə yeni 
qələm alan gənclər üçün nümunə və dərslikdir - bu mənada 
ki, hansı mövzunu seçməli, təfərrüatı necə öyrənməli, 
publisistik məntiqi necə qoruyub nizamlamalı, necə yığcam 
yazmalı... 

Amma yəqin siz də fikrimə şərik olarsınız ki, Rəşad Məcidin 
qələminin təsir gücü bir az öncə "Gəncədəki ruh" yazısından 
misal gətirdiyim sətirlərdə ideal şəkildə ehtiva olunmuşdur! 

*** 

Ömrünün 60-cı pilləsinə yüksələn Rəşad müəllim 
Azərbaycanın ən sevilən qəzetlərindən birini yaradıb və 
aşağı-yuxarı, 30 ildir ki, ona rəhbərlik, baş redaktorluq edir. 
Bu qəzet ən demokratik, azad fikirli, hər kəsin öz imzasını 
onun səhifələrində görmək istədiyi sözün böyük mənasında 
müəllif qəzetidir. 

Hansı zümrəyə, cincə, təvəllüdə sahibliyindən asılı 
olmayaraq elə bir qələm adamı yoxdur ki, onun imzası "525-
ci qəzet"in səhifələrindən kənarda qalsın. 

"525-ci qəzet" praktik jurnalistika məktəbidir. Orada 
püxtələşən gənc jurnalistlər illər boyu çalışıb, tər töküb, 

axtarışlar aparıblar. İndi onlar müasir mətbuatımızın özəyini 
təşkil edən nüfuzlu mətbuat xadimləridir. 

"525-ci qəzet" xalqımızın mədəniyyət, mənəviyyat, ədəbiyyat 
aynalarından biridir. Bu nəşr zamanın real konyukturasını hər 
zaman və digərlərindən daha öncə nəzərə almağı, üslub və 
tərtibat, mövzu və maraq dairəsi baxımından dəyişməyi, 
yeniləşməyi bacarmış, indi də bacarır. 

 

"525-ci qəzet"in uğurları həm də bu istedadlı redaksiyanın 
milli mətbuat ənənələrini göz bəbəyi kimi qoruması 
səbəbindəndir. 

Elə Rəşad Məcidin özünün şəxsiyyətində və yaradıcılığında 
Mirzə Fətəli Axundzadənin, Həsən bəy Zərdabinin, Mirzə 
Cəlilin, Üzeyir Hacıbəylinin... təravət və hərarətini duymaq o 
qədər də çətin deyil. 

Rəşad Məcid də onlar kimi zamanın və taleyin sözçüsüdür. 
Sadəcə, aradan 100-150 il vaxt keçib. Zaman ötüb keçir, 
ancaq məram, vətən və millət sevgisi, insanlığa xidmət 
duyğusu heç zaman öz adını və mahiyyətini dəyişmir. Bu, 
ilahi, tarixi bir ruhdur ki, nəsildən-nəsilə ötürülür. 

 

 
 

İlkin mənbə: Zaman və tale sözçüsü 

 
Müəllif: Vaqif Bəhmənli 
 

 
            Mustafa Müseyiboğlu adına kitabxana___________ 

Sevmədiyindən yazmaq 
olmur...  

"İnanmadığınla söhbət alınmır"... Sözünə qüvvət, Rəşad 
Məcid, elə sevmədiyindən də yazmaq olmur, alınmır... 
vallah, alınmır! Nə hikmətdirsə bilmirəm, qələm ürəkdən 
duyğulanmırsa, şirə çəkmirsə, fikrə can verə bilmir, sözlər 
ölü doğulur. 

60 illik yubileyi ərəfəsində Rəşad Məciddən nədən yazmaq 
istədim? Niyəsini-nədənini bilmirəm, amma bu işıqlı adamla 
bağlı yaddaşımdan işıqlı xatirələr boylanır və bu yazını da 
yazdıran elə həmin işıqdır. 

Qeyd edim ki, Rəşad Məcidi tələbəlik illərindən tanıyıram. 
BDU-da jurnalistika fakültəsində eyni kursda oxuyurduq - 
mən əyani, o qiyabi. Müəllimlərlə, tələbələrlə-əyani-qiyabi-
fərq eləməz, elə canlı münasibəti vardı ki, hamı Rəşadı özünə 
doğma, yaxın bilirdi. Ünsiyyət bacarığı böyük istedaddır, 
Tanrı vergisidir və bəlkə Rəşadın sonrakı iş, karyera 
taleyində ən böyük təkanverici qüvvə də məhz bu amil oldu. 
İnsanları yola getmək, başa düşmək üçün onları sevmək 
lazımdır - ayrı yolu yox bunun. "Ürəkdən sevinə bilmək də 
istedaddır, Tanrının lütfüdür", - Rəşadın feysbuk sosial 
şəbəkəsindəki paylaşımı bu yerdə lap yerinə düşür. Doğrudan 
da, birinin sevincinə ürəkdən sevinəndə, qəmindən kədər 
payını çəkəndə həm də ürəyinə yol tapırsan. Aqillər "ürəkdən 
ürəyə yol var" kəlamını boşuna söyləməyiblər ki... 

...Dissertanturaya qəbul olunanda sevincimi ilk öncə Rəşad 
müəllimlə paylaşmış, elmi işimlə - Seyid Məhəmmədhüseyn 
Şəhriyarın anadilli yaradıcılığı barədə ilk yazımı çap etmək 
üçün ona göndərmişdim. Elə həmin gün də yazımın Rəşad 
müəllimin baş redaktor olduğu "525-ci qəzet"də çap 
olunduğunu görəndə körpə kimi, etiraf edirəm, ürəkdən 
sevinmişdim! Rəşad Məcidin bölgədə çalışan jurnalist 
həmkarına operativ diqqətindən, sevincinə şərik olmasından 
çox duyğulanmışdım və o hərarəti indi də - 5 il sonra, onun 
haqqında yazanda da hiss edirəm. 

Rəşad Məcidin ən üstün cəhəti bilirsiniz, nədir? - Tək 
sevincini deyil, ağrısını, əsəbini də gülüşdə əritməsi, qəlb 
qırmaqdan çəkinməsi, sözdən "həya" etməsi, hamıya yetmək, 
bacardığını etmək istəyi. Mənim tanıdığım Rəşad Məcid 
əksər vəzifə adamları kimi üzünü ciddiyyət pərdəsi ilə 

maskalamağa ehtiyac duymur - "gülən adam" bütün hallarda 
özüdür ki var! Məhəmməd peyğəmbərin "Xoş təbəssüm də 
sədəqədir" deyimi bu işıqlı insanın, sanki həyat kredosuna 
çevrilib. Və bu deyimlə çalışdığı, rəhbərlik etdiyi qurumlarda 
insanlara müsbət ruh, aura aşılamaqla "Allah adamı" olur. 

...İnsanlar bilirsiniz, nə vaxt kökdən düşür - yaşamaq 
enerjiləri tükənir, həyat sevgiləri sönür, ümidləri ölür? 
Əksərən, təmasda, ünsiyyətdə olduqları insanlardan neqativ 
enerji alanda! Xırdaçılıq etsəm də, mənə elə gəlir ki, bu kiçik 
nüanslara toxunmasam, Rəşad Məcidin portreti 
tamamlanmaz. Çünki, ürək duyğulanmasa, gözlərə də sevinc 
işığı axmaz. Rəşad Məcidin gülümsər siması xarakterinin 
açılımıdır elə. Baxın sosial şəbəkələrdəki fotolarına, efirdəki 
çıxışlarına - gülüşün bütün çalarlarını izləyə bilərsiniz. 
Vallah, elə fotosu var ki, sanki gülüşü ilə körpə kimi ağlayır! 
"Dərdsiz adam yoxdur", - deyən Rəşad Məcid dərdlərini, 
saysız-hesabsız qayğılarını, ətrafdakılardan aldığı neqativ 
enerjini gülüşündə əritməklə öz əsəb, ağrı yükünü 
ətrafdakıların üzərindən öz içinə çəkməyi bacaran böyük 
insandır. Niyə böyük? Çünki, əksəriyyətimiz belə deyilik, 
zəhər payımızı başqalarına ötürməkdə, onları da neqativ 
enerjimizin əsiri etməkdə maraqlıyıq. 

Kimdir Rəşad Məcid? Vikipediyaya istinad etsək, "yazıçı, 
jurnalist, Azərbaycan Respublikasının Əməkdar Mədəniyyət 
işçisi, "525-ci qəzet"in baş redaktoru, Azərbaycan Yazıçılar 
Birliyinin sədr müavini, Azərbaycan Mətbuat Şurasının sədri, 
Azərbaycan Respublikasının Prezidenti yanında Əfv 
Məsələləri Komissiyasının üzvü. Maşallah, bu maraqlı 
insanın həyat, yaradıcılıq şaxələri o qədər çoxdur ki, 

bilmirsən, hansı istiqaməti tutub gedəsən, söz deyəsən. Yəqin 
ki, yubiley təbriklərində bu istiqamətlərin hamısı bir yazı 
mövzusu olacaq, ətraflı yazılacaq, araşdırılacaq. Mənim 
nəzərimdə Rəşad Məcidin 60 yaşına ən böyük uğuru 
qazandığı sevgidir, hansı postda olursa-olsun, işləyirsə-
işləsin, qoruduğu sadəlikdir, kənddən gətirdiyi rayon uşağının 
saflığıdır, səmimiliyidir, təbəssümü ilə ətrafa yaydığı xoş 
auradır. Bəs Rəşad Məcidin uğurlarının sirri nədədir? "Sirr 
xarakterdədir!" - özü belə deyir! "İstedad və ardıcıl zəhmət 
çəkmək inadı hamıda olmur". "Özünü gözə soxanlardan, 
gördüyü xırda işləri bəh-bəhlə tərifləyənlərdən fərqli olaraq, 
başını aşağı salıb, sevərək öz işi ilə məşğul olanlar sonda 
daha çox uğur və ehtiram qazanırlar" - Rəşad Məcidin bu 
deyimləri özünün uğurlu həyat hekayəsinin açılımıdır elə. 

"Xəyallar tükənəndə ömür mənasızlaşır"... Rəngli yuxulara, 
dadlı xəyallara söykəndiyinə görə də şair Rəşadın sirli-sehrli 
şeir dünyası həmişə maraqlıdır, rəngarəngdir, cəzbedicidir. 
Axı, "Sənət həyəcandan yaranır": 

Bir kəlmə yalana qısılıb təkcə, 
İki qəlb yükünü daşıya bilər. 
Bir solğun xəyalın qoluna girib 
Bir ömrü ümidlə yaşıya bilər. 
Rəşad nə yazır, nədən yazırsa, mütləq yazdığına öz 
möhürünü vurur: 

Başlayanda macəradı, 
Dəcəllikdi, zarafatdı. 
Bir də gördün, ciddiləşdi, 
Yaxın gəldi addım-addım - 

söz oyunu. 
  

Məhəbbətdən kimlər yazmayıb ki? Amma bu köhnə mövzuya 
aşiq Rəşadın öz yanaşması var - kobud sözlərin əks etdirdiyi 
sevgi yanğısı sətirlərdən damır - yanan şam kimi: 

Təzə ət qoxusu 
duyan it 
necə ki, zəncir çeynəyib dartınır, 
Siçan pendir iyinə 
necə ki, gözüyumulu atılır, 
Xəstə narkoman gecəyarısı 
özünü aptekin qapılarına 
çırpıb qışqırır. 
Bax, elə olursan 
sevgi qoxusu, 
sevgi havası hiss eləyəndə! 
Elə bilirsiniz, sevgi şeirləri yazmaq asandır? Şair Rəşad 
Məcid üçün sevgi şeirləri canlı ikən yaşadığı "qəbir 
ağrısı"dır, ölüm xofudur: 

Əzabın, sitəmin içində azdım, 
Gah kəfən geyindim, gah qəbir qazdım. 
Bilsəydim, əvvəldən heç başlamazdım, 
Öldüm yaza-yaza bu şeirləri.  
Vallah, billah, şeirin gözəlliyi zərif ifadələrdə, bəzək-düzəkli 
ibarələrdə deyil, qəlbi rahatladan, aşiqi inandıran səmimi 
etirafdadır: 

Bir qədər az sevəydin gərək, 

sakit sevəydin. 
Sən demə, 
rahatlıq, səadət 
dəli kimi sevməkdə yox, 
sakitcə sevib, 
it kimi sədaqətli olmaqdadır. 
60 illik yubileyi ərəfəsində Rəşad Məcidin bir jurnalist, 
redaktor kimi fəaliyyətindən söz açmamaq insafsızlıq olardı. 
Sizi bilmirəm, mən bu informasiya bolluğunda da hər gün 
"525-ci qəzet"i mütləq izləyirəm. Tərif xatirinə yox, insafla 
deyirəm: bu qəzetdə müasir oxucunun - elm adamının, 
tələbənin, fəhlənin, sıravinin - hamının maraq dünyasına 
uyğun yazılar tapa bilərsən. Şəxsi qənaətimdir, bu 
"Sovremennik" jurnalı N. A. Nekrasovu tarixdə yaşadan kimi 
"525-ci qəzet" də Rəşad Məcidi ədəbiyyat, mətbuat 
tariximizdə yaşadacaq! 

"Təmənnalı tərif sözlərin düzülüşündən bilinir", - Rəşad 
müəllim, sözünüzə qüvvət, elə huşyar oxucu da təmənnalı 
yazını ilk sözündən, ab-havasından hiss edir. Bu yazım 
təmənnalı yazı deyil... Bir tələbə yoldaşı, həmkar kimi 60 
illik yubileyinizlə bağlı qeydlərimi oxucularla bölüşmək 
istədim. Alındımı? Deyirsiniz ki: "Jurnalistlər və yazıçılar hər 
yerdə bir-birinə bənzəyir". Bir əlavəm var: bu yazımda 
kimsəni təkrarlamaq, bənzəmək istəmədim: 

Ayrı səda, səs bilmərəm, 
Mənəm işıq dəstələyən, 
Yüz-yüz nəğmə bəstələyən. 
Kimdi orda "bəsdi" deyən, 
Bəsdi nədi? Bəs bilmərəm. 

Yaxşı arzudur! Daim yazın, yaradın, təbəssümünüz həmişə 
talismanınız olsun, İşıqlı, Təbəssümlü, Diqqətli, Səmimi 
İnsan! 60 illik yubileyiniz mübarək! 

İlkin mənbə: Sevmədiyindən yazmaq olmur.. 

Müəllif:  Esmira İsmayılova 
 

 

 
            Mustafa Müseyiboğlu adına kitabxana___________ 
 

                              

https://www.google.com/url?client=internal-element-cse&cx=005943032525959190534:4x-aoq72r6q&q=https://edebiyyatqazeti.az/news/edebi-tenqid/11907-resad-mecid-60-sevmediyinden-yazmaq-olmur&sa=U&ved=2ahUKEwiM3Kzr65yIAxXjKhAIHRZKAKYQFnoECAQQAg&usg=AOvVaw3-LPMd305ShX8W1Z7KOoVU&arm=e
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/

Sənin haqq yolun  
Altımış yaşını təbrik edirəm, 

Nə tez yola saldın illəri, heyhat! 

Sinəndə Qarabağ, əlində qələm, 

Şuşa dastanını 

            Başa vur, Rəşad! 

  

Qaynar ürəyində söz yığın yığın, 

Sənə ki, bəllidir mənim də yaşım. 

Altımış yaşında, 

            Bu cavanlığın, 

Nədir həyəcanı bunca, qardaşım?! 

  

Bir səmtə əsməyir hər əsən külək, 

Süfrə var nə bəzək, nə zər istəyir. 

Əlbəttə, hər sözü yerində demək, 

Yerində susmaq da, 

            hünər istəyir. 

  

44 gün, Şəhidlər, əbədi Zəfər! 

Ötən tariximiz bir gələcəkdi. 

Şair dediyini ürək eşidər, - 

Şairin bir adı - 

            Elə ürəkdi! 

Mən də ürəyimi bağışlamışam, 

Keçmişəm o Zəfər yoluyla mən də. 

Cənab Prezidenti alqışlamışam, 

- Salam, Şuşa!.. 

            deyib əl eləyəndə. 

  

Altımış yaşını alqışlayıram, 

Nə tez yola saldın illəri, heyhat! 

Sinəndə Qarabağ, əlində qələm, 

Şuşa dastanını 

            başa vur, Rəşad! 

 
İlkin mənbə:  Rəşad Məcidin 60 illik yubileyinə 

 
Müəllif: Xalq şairi Nəriman Həsənzadə 
 
 
            Mustafa Müseyiboğlu adına kitabxana___________ 
 

                              

https://www.google.com/url?client=internal-element-cse&cx=005943032525959190534:4x-aoq72r6q&q=https://edebiyyatqazeti.az/news/poeziya/12039-senin-haqq-yolun&sa=U&ved=2ahUKEwiM3Kzr65yIAxXjKhAIHRZKAKYQFnoECAIQAg&usg=AOvVaw1VmgorjOpROQuLKXCAGLYk&arm=e
https://www.google.com/url?client=internal-element-cse&cx=005943032525959190534:4x-aoq72r6q&q=https://edebiyyatqazeti.az/news/poeziya/12039-senin-haqq-yolun&sa=U&ved=2ahUKEwiM3Kzr65yIAxXjKhAIHRZKAKYQFnoECAIQAg&usg=AOvVaw1VmgorjOpROQuLKXCAGLYk&arm=e
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/

Ağ adam 
Rəşad Məcidin doğum gününə 

Tanrı mayasını tutubdu "ağ"la, 

Torpağı ağ, sümüyü ağ, sözü ağ. 

Sən bu hekayətə ya gül, ya ağla, 

Bu adamın əyrisi ağ, düzü ağ. 

  

Ağoğlanda göz açıbdı dünyaya, 

Ağ doğulub, nur saçıbdı dünyaya, 

Ağ qalacaq, and içibdi dünyaya, 

Sözün tutub; alnı açıq, üzü ağ. 

  

Ağdam adlı məmləkətin uşağı, 

Burda çözüb min-bir türlü tuşağı, 

Çox dinləyib "dastan" deyən "aşığı"; 

Hekayətin mini qara, yüzü ağ. 

  

Ağcabədi, mədəniyyət beşiyi, 

Yurd yeridi, çəkilibdi keşiyi, 

Sadə olub daim evi, eşiyi, 

Məqamında kürsüsü ağ, mizi ağ. 

  

Ustac deyir; tam arınıb bu adam, 

Ağayana, mərd tanınıb bu adam, 

Yarananda, ağ yaranıb bu adam, 

Ağ adamdı; "dirsəyi ağ", "dizi ağ". 

 
 
İlkin mənbə: Ağ adam - Şeir. 
 
Müəllif: Zaur USTAC 

 

 
            Mustafa Müseyiboğlu adına kitabxana___________ 
 

                                             
 

https://www.google.com/url?client=internal-element-cse&cx=005943032525959190534:4x-aoq72r6q&q=https://edebiyyatqazeti.az/news/poeziya/9276-ag-adam&sa=U&ved=2ahUKEwjl0JK39pyIAxU9GxAIHSY5KtYQFnoECAcQAQ&usg=AOvVaw2RRVxhXgh0x9ASrm5PvIvt&arm=e
https://www.google.com/url?client=internal-element-cse&cx=005943032525959190534:4x-aoq72r6q&q=https://edebiyyatqazeti.az/news/poeziya/9276-ag-adam&sa=U&ved=2ahUKEwjl0JK39pyIAxU9GxAIHSY5KtYQFnoECAcQAQ&usg=AOvVaw2RRVxhXgh0x9ASrm5PvIvt&arm=e
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/
https://zaurustac.wordpress.com/2015/04/17/%d0%bf%d1%80%d0%b8%d0%b2%d0%b5%d1%82-%d0%bc%d0%b8%d1%80/

XÜSUSİLƏ ƏLAMƏTDAR YUBİLEY TƏDBİRLƏRİ: 

Rəşad Məcid 2-ci dərəcəli “Vətənə xidmətə görə” ordeni ilə təltif edilib 

Gənclər Kitabxanası Rəşad Məcidin yubileyi münasibətilə sərgi hazırlayıb 

“RƏŞAD MƏCID – 60” XATIRƏ MARKASI BURAXILIB 
 
RƏŞAD MƏCID “ZIYADAR” MEDALI ILƏ TƏLTIF OLUNUB. 

 
“YAZARLAR” JURNALI TƏRƏFINDƏN UZUNMÜDDƏTLI 

“RƏŞAD MƏCID – 60” LAYIHƏSI HƏYATA KEÇIRILIB 

 
“YAZARLAR” JURNALININ AVQUST – 2023 №08 (32) SAYI TAM, AVQUST – 2024 
№08 (44) SAYI ISƏ QISMƏN RƏŞAD MƏCIDƏ HƏSR OLUNUB. 

 
Qeyd:  
     Tədbirlər barədə mütəmadi olaraq məlumatlar paylaşılıb. 
Bu zaman  #RəşadMəcid , #RəşadMəcid60 , #RəşadMəcid_60 

haştaglardan istifadə olunub. “70”-də, “80”-də, ... görüşərik! 

                              
 

https://medeniyyet.az/page/news/75250/Resad-Mecid-2ci-dereceli-Vetene-xidmete-gore-ordeni-ile-teltif-edilib.html
https://medeniyyet.az/page/news/75272/Gencler-Kitabxanasi-Resad-Mecidin-yubileyi-munasibetile-sergi-hazirlayib.html
https://yazarlar.az/2024/08/21/r%c9%99sad-m%c9%99cid-60-xatir%c9%99-markasi-buraxilib/
https://yazarlar.az/2024/09/01/r%c9%99sad-m%c9%99cid-ziyadar-medali-il%c9%99-t%c9%99ltif-olunub/
https://yazarlar.az/2024/08/31/yazarlar-jurnali-t%c9%99r%c9%99find%c9%99n-uzunmudd%c9%99tli-r%c9%99sad-m%c9%99cid-60-layih%c9%99si-h%c9%99yata-kecirilib/
https://yazarlar.az/2024/08/31/yazarlar-jurnali-t%c9%99r%c9%99find%c9%99n-uzunmudd%c9%99tli-r%c9%99sad-m%c9%99cid-60-layih%c9%99si-h%c9%99yata-kecirilib/
https://yazarlar.az/2024/08/31/yazarlar-jurnalinin-avqust-2023-%e2%84%9608-32-sayi-tam-avqust-2024-%e2%84%9608-44-sayi-is%c9%99-qism%c9%99n-r%c9%99sad-m%c9%99cid%c9%99-h%c9%99sr-olunub/
https://yazarlar.az/2024/08/31/yazarlar-jurnalinin-avqust-2023-%e2%84%9608-32-sayi-tam-avqust-2024-%e2%84%9608-44-sayi-is%c9%99-qism%c9%99n-r%c9%99sad-m%c9%99cid%c9%99-h%c9%99sr-olunub/
https://www.facebook.com/hashtag/r%C9%99%C5%9Fadm%C9%99cid?__eep__=6&__cft__%5b0%5d=AZV-2bUzAFAxu5rXU2N3zFh152dUxzS2dVgzqvXzXodEBRYTiQFG9NsAfzLM0_bCnpo0oGGWdzwn1Yi0wZyoNza0F5WGrmXULqovkyGh1tFUf8tH9Ts0ozyBUIXXKcla7CSNiloGtWDlic7rTReGbxDm_2UmX4F1pGDI9MDI5cnfp_OFuOG31dcUZ_OYQoHIUIyRxdheG54FM9Hql1V0iYlI3O5N3DGF3bAxyC6WRJ1yxf_NgMA93RDMPR3WXaDcnwU&__tn__=*NK-R

